
Кондолиза Рајс, државен секретар: Добро утро. Ми претставува задоволство што 
денеска, заедно со Пола Добријански, државен потсекретар за демократски и 
глобални прашања, и со Бери Ловенкрон, помошникот државен секретар за 
демократија, човекови права и труд, ја имам можноста да го најавам објавувањето 
на Извештајот за 2005 година за земјите за практиката во почитувањето на 
човековите права (The Country Reports on Human Rights Practices for 2005). Овие 
годишни извештаи што се поднесуваат по налог на Конгресот ја потврдуваат 
континуираната посветеност на Соединетите Американски Држави на 
спроведувањето на она што претседателот Буш го нарекува „барања на човековото 
достоинство за кои не може да се преговара“.  
  
Нашето промовирање на човековите права и на демократијата е во согласност со 
највисоките принципи на Соединетите Американски Држави и помага во изградбата 
на темелите за траен мир во светот. Начинот на кој една држава се однесува кон 
својот народ претставува јака индикација за тоа како таа држава ќе се однесува кон 
своите соседи. Сè поизразената потреба од демократско управување е одраз на 
сфаќањето дека најдобар гарант за човековите права е просперитетна демократија 
со транспарентни, одговорни институции на власта, со еднакви права во правната 
држава, со здраво граѓанско општество, политички плурализам и со независни 
медиуми.  
 
Денес во целиот свет се води дискусија во врска со идеите на демократијата и 
универзалните принципи што се заштитени со демократското владеење. Оваа 
дискусија се одвива насекаде, од владините кулоари во новиот демократски Ирак до 
интернет кафулињата низ целиот свет, на многу плоштади и во безброј домови. 
Промовирањето на човековите права и на демократијата бездруго претставува 
вистински глобален феномен.  

Обврската да се бранат човековите права и да се помага во ширењето на 
предностите на демократијата е особено изразена во САД и кај други слободни 
нации. Тоа е и причината поради којашто ние со други држави соработуваме во 
формирањето институции што ќе се грижат за долгорочно почитување на 
човековите права. На демократските држави што си имаат проблеми на ова поле 
мораме да им помогнеме да ги исполнат големите надежи на нивните граѓани за 
подобар живот.   
 
Мораме да ги повикаме на одговорност државите што ќе ги погазат своите обврски 
за почитување на човековите права и мораме секогаш да покажеме солидарност со 
храбрите луѓе ширум светот што сонуваат за слобода и покрај тоа што живеат во 
страв.  
 
Секој човек има желба и заслужува да живее достоинствено и слободно. Со 
генерации ќе се работи врз исполнувањето на ветувањето на Универзалната 
декларација на Обединетите Нации за човекови права и врз изградбата на витални 
демократски држави во светот, но тоа претставува итна обврска што не смее да се 
одложува. Како што изјави претседателот Буш, „ширењето на слободата е големата 
сторија на нашето време“. Овие извештаи претставуваат хроника на таа голема 
сторија. Се надеваме дека извештаите ќе ги поттикнат владите, организациите, 
медиумите и јавноста да им обрнат внимание на проблемите што се јавуваат во 
областа на човековите права. Исто така, се надеваме дека на сите благородни луѓе 
во светот што се залагаат за мирни демократски промени овие извештаи ќе им 
послужат како извор на информации и на инспирација. А сега и давам збор на 
госпоѓата државен потсекретар Добријански (Under Secretary Dobriansky), која ќе 
одговара на ваши прашања. Ви благодарам.  
 
Објавено на 8 март 2006 година 
     

 
Предговор 

 
 
Секој човек има желба и заслужува да живее достоинствено и слободно. Како што 
изјави претседателот Буш, „ширењето на слободата е големата сторија на нашето 
време“.  Промовирањето на човековите права и на демократијата претставува 
глобален феномен и насекаде во светот сè повеќе се дискутира за демократијата и 
за универзалните вредности што се заштитени со демократското владеење.   
 
Сè поизразената потреба од демократско управување е одраз на сфаќањето дека 
најдобар гарант за човековите права е просперитетна демократија со 
транспарентни, одговорни институции на власта, со еднакви права во правната 
држава, со здраво граѓанско општество, политички плурализам и со независни 
медиуми. 

Соединетите Американски Држави и други слободни држави имаат обврска да ги 
бранат човековите права и да помагаат во ширењето на предностите на 
демократијата. Мораме да им помагаме на другите земји да развијат демократски 
институции што ќе се грижат за долгорочно почитување на човековите права. На 
државите во кои владее кревка демократија мораме да им помогнеме да им 
обезбедат подобар живот на своите граѓани. Мораме да ги повикаме на одговорност 
државите што ќе ги погазат своите меѓународни обврски за почитување на 
човековите права. И мораме секогаш да покажеме солидарност со храбрите луѓе 
ширум светот што сонуваат за слобода и покрај тоа што живеат во страв.  
 
Бранејќи ги и ширејќи ги принципите на човековите права и на демократијата 
остануваме доследни на најскапоцените вредности на нашата земја и ги 
поставуваме темелите за траен мир. Со генерации ќе се работи врз исполнувањето 
на ветувањето на Универзалната декларација на Обединетите Нации за човекови 
права и врз изградбата на витални демократски држави во светот, но тоа 
претставува итна обврска што не смее да се одложува. 
 
Имајќи ги сите овие мисли предвид, ми претставува задоволство да ви ги предадам 
Извештаите на Стејт Департментот за Конгресот на САД за 2005 година за 
практиките на човековите права во земјите. 
 
Кондолиза Рајс 
Државен секретар 
 
 

Вовед 
 

 
Во овие извештаи се опишува ефикасноста со која 196 држави ги спроведуваат во 
практика своите меѓународни обврски за почитување на човековите права. Овие 
основни права, изразени во Универзалната декларација на ОН за човековите права, 
ги прифаќаат народи од секоја култура и боја на кожата, од најразлично потекло и 
верувања, и тие се она што претседателот Буш го нарекува „барања на човековото 
достоинство за кои не може да се преговара“. 
 
Својот прв годишен извештај за практиката на човековите права Стејт Департментот 
го објави во 1977 година во рамките на својата обврска пред Конгресот, а потоа 
овие извештаи станаа суштински елемент во настојувањето на САД насекаде во 
светот да го промовира почитувањето на човековите права. Овие извештаи речиси 
три децении им служат како референтни документи и како основа за соработка на 
различни влади, организации и поединци што настојуваат да им стават крај на 
злоупотребите и да ги зајакнат капацитетите на поединечни држави за заштита на 
фундаменталните права на сите граѓани.  
 
Борбата за човекови права ширум светот не е обид да им се наметнат туѓи 
вредности на граѓаните во други земји, ниту да се интерферира во нивните 

внатрешни работи. Универзалната декларација го повикува „секој поединец и секој 
орган на општеството... да го промовира почитувањето на овие права и слободи и 
со помош на прогресивни мерки, како национални, така и меѓународни, да се 
обезбеди нивно универзално признавање и почитување...“. 
 
Претседателот Буш ги обврза Соединетите Американски Држави да соработуваат со 
други демократски држави и со добронамерни луѓе низ целиот свет за да се 
постигне историската долгорочна цел: „крајот на тиранијата во овој наш свет“.  
 
Се разбира, и во демократските земји се кршат човековите права и се донесуваат 
неправедни судски одлуки. Не постои совршен систем на управување. Условите на 
почитување на човековите права значително варираат во демократските држави 
насекаде во светот, а овие извештаи од одделните земји се одраз на тој факт. 
Конкретно, може да се случи демократските системи со плитки корени и со скромни 
ресурси да не ги исполнат своите обврски кон граѓаните, вклучувајќи ја тука и 
обврската за почитување на човековите права. Демократските транзиции може да 
бидат бурни и вознемирувачки. Незадржливата корупција може да го уназади 
демократскиот развој, да ги искривоколчи процесите во судството и да ја уништи 
довербата на јавноста. Сепак, општо земено, земјите во кои владее демократски 
систем нудат многу поголема заштита од кршење на човековите права отколку 
недемократските земји.  
 
Патот на САД кон слобода и кон правда за сите е долг и тежок, и сè уште е далеку 
од окончување. Па сепак, за сето тоа време, независните гранки на нашата власт, 
нашите слободни медиуми, нашата отвореност кон светот и, што е најважно, 
граѓанската храброст на нестрпливите Американци патриоти ни помагаат да ја 
зачуваме вербата во идеалите на нашите основачи и нашите меѓународни обврски 
за почитување на човековите права.  
 
Овие извештаи од одделните земји даваат со факти поткрепена основа за проценка 
на напредокот што е постигнат во областа на човековите права и на проблемите 
што и натаму остануваат. Во извештаите е прикажана ефикасноста на секоја од 
овие земја во 2005 година без нивно меѓусебно споредување. Иако извештајот за 
секоја одделна земја говори самиот за себе, може да се прават и опсервации на 
повеќе земји истовремено. Подолу се наведени шест широки опсервации, 
поткрепени со примери од поединечни земји. Примерите се илустративни, а не 
сеопфатни.  
 
Прво, земјите каде што е власта сконцентрирана во рацете на неодговорни 
владетели имаат тенденција да бидат земји во кои човековите права се кршат 
најсистематично од сите други земји на светот. Такви се земјите со затворени, 
тоталитарни системи чии на граѓани им се одземени сите нивни основни права, па 
сè до авторитарните системи во кои остварувањето на основните права е многу 
ограничено.  

Во 2005 година, Демократска Народна  Република Кореја (ДНРК или Северна 
Кореја) повторно беше една од најизолираните земји во светот. Систематски 
репресивниот режим и натаму имаше контрола врз речиси сите аспекти на животот 
на граѓаните и не дозволуваше слобода на говорот, на вероисповед, на печатот, 
слобода на собирање, здружување и на движење, ниту пак работнички права. Во 
декември 2005 година, режимот влезе во уште подлабока изолација кога повика на 
редуцирање на присуството на меѓународни невладини организации (НВО) во 
земјата.  
  
Во Бурма, каде што е на власт хунта што владее со диктаторски режим, ветувањата 
за демократска реформа и почитување на човековите права и натаму се користеа 
како параван за бруталност и репресија. Присилната работа, трговијата со луѓе, 
искористувањето на деца како војници и верската дискриминација и натаму беа 
сериозни проблеми. Континуираните злоупотреби од страна на војската опфаќаа 
силување, мачење, егзекутирање и присилна преселба на граѓани припадници на 
етнички малцинства. Режимот ја задржа челичната контрола преку надзор, 
тормозење и затворање на политички активисти, меѓу кои и Аунг Сан Суу Куи, 
добитник на Нобеловата награда и лидер на опозицијата, кој беше држен во 
домашен притвор без против него да биде подигнато обвинение.  
 
Во 2005 година во Иран се влоши состојбата со човековите права и со 
демократијата, што и без тоа веќе беше незадоволителна. За време на 
претседателските избори во месец јуни, државниот совет на гардисти произволно 
исфрли од изборната трка преку илјада регистрирани кандидати, меѓу кои и сите 
жени. Новоизбраниот претседател екстремист го негираше Холокаустот и повика на 
елиминирање на Израел. Влошувањето на затворските услови за стотици политички 
затвореници, натамошното ограничување на слободата на печатот и 
континуираното редуцирање на социјалните и политички слободи се одвиваа под 
контрола на владејачките свештени лица и на претседателот. Продолжија сериозни 
злоупотреби, како што се групни погубувања, тешки кршења на верската слобода, 
етничката и верска дискриминација, исчезнувања, екстремното одмазништво и 
примената на тортура и други деградирачки третмани.  
  
Во Зимбабве, владата и натаму продолжи со постојана повреда на човечкиот 
дигнитет и основните слободи и притоа ја зајакнуваше контролата врз граѓанското 
општество и врз НВО за човекови права и ги изманипулира мартовските 
парламентарни избори. Припадниците на опозицијата беа изложени на тормозење, 
вклучувајќи мачење и силување. Новите уставни амандмани на владата и дозволија 
да го ограничи излегувањето од земјата, и ја вратија на владата сопственоста над 
целокупното земјиште што беше предмет на програмата за откуп на земја и го 
одзедоа правото за судско оспорување на откупот на земја. Како последица од 
владината Операција за воспоставување ред, што беше иницирана за да се 
демолираат наводно незаконски изградените домови и деловни објекти, раселени 
беа или им беше уништен животот на преку 700 илјади лица, и уште повеќе беше 
оптоварена и без тоа слабата и неразвиена економија во земјата.      

Режимот на Куба и натаму ги контролираше сите аспекти на живеењето преку 
комунистичката партија и масовните организации што се под контрола на државата. 
Режимот ги спречи апелите за демократска реформа, како што беше Проектот 
Варела, кој предлагаше да се одржи национален референдум. Властите апсеа, 
притвораа, казнуваа и им се закануваа на активисти на Варела, а владата држеше 
во затвор и во притвор најмалку 333 лица како политички затвореници.    
 
Човековите права во Кина и натаму останаа на незавидно ниво, а владата продолжи 
со сериозни кршења на човековите права. Владата и безбедносните власти ги 
изложуваа на тормозење, ги притвораа и ги ставаа во затвор оние што јавно се 
залагаа против политиката или погледите на кинеската влада, или што протестираа 
против властите. Значително беа зголемени нарушувањата на јавниот ред и 
протестите со кои се повикуваше на исправање на неправдите, а неколку инциденти 
беа насилно прекинати. Клучните мерки за овозможување поголема власт на 
судските органи и за намалување на самоволието на полицијата и на безбедносните 
сили западнаа во ќор-сокак. И натаму се продолжи со рестрикција врз медиумите и 
интернетот. Репресалиите против малцинските групи и натаму продолжија со 
несмален интензитет, особено против Ујгурите и Тибетанците. Усвоена беше нова 
регулатива за верски прашања со која се со закон заштитени некои активности на 
регистрирани верски групи, но и натаму продолжија репресалиите врз 
нерегистрирани верски групи, како и репресалиите врз духовното движење Фалун 
Гонг.  
 
Во Белорусија, целокупната власт и натаму остана во рацете на претседателот 
Лукашенко и на неговиот диктаторски режим. Продемократските активисти, меѓу кои 
и политичари од опозицијата, лидери на независниот синдикат, студенти и уредници 
на весници, беа притворани, казнувани и држени во затвор затоа што го критикувале 
Лукашенко и неговиот режим. За да им ја комплицира работата или да ги забрани 
НВО, независните медиуми, политичките партии и малцинските и верски 
организации,  владата на Лукашенко вршеше засилена даночна инспекција и 
наметнуваше нови услови за регистрација.  
 
Второ, човековите права се тесно поврзани со демократијата, па затоа и едните и 
другите се неопходни за долгорочна стабилност и безбедност. Слободните и 
демократски држави што ги почитуваат правата на своите граѓани помагаат во 
поставувањето темели за траен мир. За разлика од нив, државите во кои се врши 
грубо и систематско кршење на човековите права на нивните народи претставуваат 
многу реална закана за соседните земји и за меѓународната заедница.  
 
Таков е случајот со Бурма. Основните права на бурманскиот народ ќе можат да се 
реализираат само ако Бурма се врати на демократскиот пат од којшто скршна.  
Хунтата одбива да ги признае резултатите од историските слободни и фер 
законодавни избори од 1990 година. Суровото и деструктивно владеење на режимот 
му донесе огромни страдања на бурманскиот народ и предизвика или поттикна на 
многубројни зла во соседните држави, од прелевање на бегалци до ширење 

инфективни заболувања и шверц со дрога и трговија со луѓе. На 16 септември, 
Советот на ОН за безбедност одржа дискусија посветена на ситуацијата во Бурма.   
 
Друг пример е Демократска Народна Република Кореја. Кога беше поделен 
Корејскиот Полуостров, ДНРК и Република Кореја (РК или Јужна Кореја) беа речиси 
во иста економска ситуација, и двете со авторитарна власт. Двете Кореи се 
разликуваат според политичката и економска слобода. Денес северно-корејците  се 
лишени од најосновните слободи, додека авторитарната власт продуцира десетици 
илјади бегалци. Владата создаде цврста валута преку незаконски активности, како 
што се трговија со дрога, фалсификување на пари и стоки како што се цигари, и со 
шверц.  Пјонгјанг ги игнорира постојаните апели на меѓународната заедница да ги 
демонтира своите нуклеарни програми.  
 
Иранската влада и натаму ја игнорираше желбата на иранскиот народ да има 
одговорна влада што ќе стои зад своите постапки, и продолжи со својата опасна 
политика на создавање капацитети за нуклеарно вооружување, помагање на 
терористички организации и заговарање на уништувањето на земја-членка на ОН, 
вклучувајќи и неколку јавни обраќања на новиот претседател. Лишувањето на 
сопствениот народ од неговите основни права, мешањето во Ирак, поддршката на 
Хезболах, Хамас, и на други терористички организации, и одбивањето 
конструктивно да се ангажира околу овие проблеми, дополнително ја изолираа 
земјата од светската заедница.  
 
Слично на тоа, владата на Сирија ги отфрли апелите на меѓународната заедница со 
кои таа се повикува да ги почитува основните слободи на својот народ и да 
престане да се меша во работите на соседните земји. Сирија и натаму продолжи да 
им дава поддршка на Хезболах, Хамас и на други палестински реакционерски групи 
и не соработуваше целосно со Меѓународната независна истражна комисија на ОН 
во врска со атентатот на поранешниот либански премиер ал-Харири во Бејрут. Во 
извештаите на шефот на истрагата беше заклучено дека доказите упатуваат на 
инволвираност на сириските власти и јасно се покажа дека сириските политичари, 
кои навидум соработуваа, всушност намерно ја наведувале истрагата во погрешна 
насока.      
 
За разлика од овие земји, значително подобрената ситуација на Балканот во 
сферата на човековите права, демократијата и правната држава во последните 
неколку години доведе до поголема стабилност и безбедност во регионот. Сè 
поголем е бројот на демократски влади, сè повеќе воени злосторници се изведени 
пред лицето на правдата, значителен е бројот на раселени лица што се вратени во 
своите домови, изборите сè повеќе се одржуваат во согласност со меѓународните 
стандарди, а соседните земји ја продлабочуваат својата соработка со цел да ги 
решат проблемите што се последица на конфликтите и, општо, регионалните 
проблеми. Многу земји од поранешна Југославија изведуваат сè поголем број 
лицата обвинети за воени злосторства пред домашните судови, што е битно за 
националното помирување и регионалната стабилност. Меѓутоа, кон крајот на 2005 

 7



година, Радован Караџиќ и Ратко Младиќ, двајцата најбарани обвинети за воени 
злосторства, сè уште беа на слобода.  
 
Трето, некои влади ги извршиле некои од најсериозните кршења на човековите 
права во контекстот на интерни и/или погранични вооружени конфликти. Како 
резултат на обидот на суданската влада во 2003 г. да задуши едно мало востание 
на африкански бунтовници во Дарфур така што ја вооружа џанџавидската 
територијална одбрана и и дозволи да го опустоши регионот, дојде до жесток 
конфликт. Во септември 2004 г., Стејт Департментот конфликтот во Дарфур го 
прогласи за геноцид. Конфликтот продолжи и во 2005 г. До крајот на 2005 г. имаше 
најмалку 70 илјади настрадани цивили, близу 2 милиона беа раселени поради 
борбите, а повеќе од 200 илјади бегалци беа пребегале во соседен Чад. Во целиот 
Дарфур се спроведуваше систематска тортура, а насилството врз жените, 
вклучувајќи ги и силувањата, се применуваше како средство на војување. Имаше 
пријавено случаи на жени што биле натерани да заминат во пустината; нивната 
судбина остана неизвесна. Сеопфатниот Мировен договор што го потпишаа владата 
на Судан и Движењето за ослободување на народот на Судан овозможи во месец 
јуни да биде усвоен устав и да се формира влада на национално единство што ќе 
служи до изборите во 2009 г. Африканската унија распореди седум илјади војници 
во Дарфур, каде што нивното присуство помогна насилството донекаде да се стави 
под контрола, но не сосем да прекине. До крајот на 2005 година продолжија 
нападите на џанџавидите врз цивилното население, што беше поддржано од 
владата.  
 
Незавидната состојба со човековите права во Непал дополнително се влоши. 
Владата и натаму продолжи сериозно да ги крши човековите права и за време и по 
вонредната состојба во земјата што беше во сила во периодот од февруари до 
април, кога беа суспендирани сите фундаментални права освен habeas corpus. Во 
многу случаи владата ги пренебрегна наредбите на Врховниот суд за habeas corpus 
и често повторно апсеше студентски лидери и лидери на политички партии. Исто 
така, и маоистичките бунтовници продолжија со својата кампања на мачење, 
убивање, подметнување бомби, регрутирање деца, киднапирање, изнудување и 
насилно затворање на училишта и на фирми.  
 
Политичката криза на Брегот на слоновата коска, поради која земјата и натаму 
остана поделена, во 2005 година доведе до уште поголеми кршења на човековите 
права, меѓу другото силување, измачување и произволни ликвидации што ги вршеа 
владата и безбедносните сили на бунтовниците. Се намали бројот на пријавени 
случаи на регрутирање деца војници од страна на бунтовниците, а голем број веќе 
регрутирани деца беа ослободени. Продолжија насилствата и заканите за насилства 
врз политичката опозиција. И покрај континуираните напори на меѓународната 
заедница и на Африканската унија, политичкиот процес за воспоставување 
заедничка влада и натаму стагнираше. Кон крајот на септември не беше многу 
сторено околу изборите предвидени за 30 октомври, а разоружувањето на 
бунтовничката група Нови сили не беше ни почнато. На 6 октомври, Африканската 

унија реши на претседателот Лорен Гбагбо да му го продолжи мандатот за најмногу 
уште една година.   
 
Во Чеченија и на други места во регионот на рускиот Северен Кавказ, федералните 
сили и промосковските чеченски сили вршеа кршења на човековите права, меѓу 
другото мачење, групни егзекутирања, исчезнувања и произволно држење во 
притвор. Промосковските чеченски паравоени сили во некои случаи навидум 
дејствуваа независно од руската командна структура, и немаше индиции дека 
федералните власти вложиле ефикасни напори да ги стават под контрола или да ги 
повикаат на одговорност за незамисливи кршења на човековите права. 
Антивладините сили исто така продолжија со терористички подметнувања бомби и 
со сериозни кршења на човековите права во Северен Кавказ. Во 2005 година имаше 
континуирано ширење на насилствата и на кршењето на човековите права во 
целиот регион, каде што владееше општа клима на беззаконие и корупција.  
 
Во областа на Големите Езера во Средна Африка, каде што спаѓаат Демократска 
Република Конго (ДРК), Руанда, Бурунди и Уганда, веќе преку 10 години беснее 
граѓанска војна, има изразено меѓуетничко насилство и тешки кршења на човековите 
права што се последица од конфликтот. Меѓутоа, во 2005 година имаше помалку 
насилства, а ситуацијата со човековите права забележително се подобри, што 
поттикна десетици илјади раселени лица, особено Бурундијци, да се вратат во 
своите домови. Бурунди го заврши својот четиригодишен период на транзиција, а во 
Демократска Република Конго имаше предлози за одржување историски избори. 
Владите во регионот на Големите Езера остварија значителен напредок во 
демобилизирањето илјадници деца војници од своите воени сили и од различни 
бунтовнички групи. Во исто време, и покрај конгоанските воени операции, поддржани 
од ОН, за распуштање на вооружени групи во ДРК, повеќе различни вооружени 
групи со база во источен Конго и натаму продолжија со дестабилизирање на 
регионот и со меѓусебна конкуренција околу стратешките и природни ресурси. 
Илјадници бунтовници од Руанда, Уганда и од Бурунди, меѓу кои и бунтовниците од 
Руанда што во 1994 година спроведоа геноцид во земјата, и натаму им се 
спротивставуваа на владите на своите земји, напаѓаа цивилно население во ДРК и 
вршеа голем број кршења на човековите права, особено врз жени и деца. Владите 
на Руанда и на Уганда наводно продолжија со илегално доставување оружје на 
вооружени групи што дејствуваат и ги кршат човековите права во источниот дел на 
Демократска Република Конго.  
 
Во Колумбија продолжија кршењата на човековите права што произлегуваат од 41-
годишниот внатрешен вооружен конфликт. Меѓутоа, концентрираната офанзива на 
владата против илегалните вооружени групи и постојната демобилизација на 
паравоените групи доведе до намалување на бројот на убиства и киднапирања. 
Исто така, Колумбија започна четиригодишен процес за имплементирање на новиот 
закон за кривична постапка во антагонистички обвинувачки стил. Меѓутоа, 
неказнувањето и натаму претставуваше крупна пречка, особено во случаите кога 
функционери беа обвинети за кршење на човековите права во минатото, како и во 
случаи на некои припадници на воените сили што соработувале со паравоени групи.   

Четврто, основните слободи на изразување, здружување и собирање се поткопуваат 
онаму каде што граѓанското општество и независните медиуми се постојано 
изложени на притисоци. Јакото граѓанско општество и независните медиуми 
помагаат во создавањето услови во кои човековите права можат да просперираат 
на тој начин што се подигнува јавната свест и јавноста е запозната со своите права, 
со тоа дека треба да укажува на случаите на кршење на човековите права, да бара 
да се спроведуваат реформи и да ја повикува владата на одговорност.  
 
Владите не треба да го злоупотребуваат туку да го бранат мирното остварување на 
основните слободи на припадниците на медиумите и на граѓанското општество дури 
и кога не се согласуваат со нивните погледи или акции. Законски ограничувања во 
остварувањето на таквите слободи може да бидат оправдани само ако се во 
согласност со обврските на земјата за почитување на човековите права и ако не 
претставуваат само обичен изговор за ограничување на тие права.  
  
Кога некоја држава го користи законот како политичко оружје или како инструмент за 
вршење притисок врз граѓанското општество и врз медиумите, тогаш таа влада ја 
спроведува својата власт со помош на законот наместо да ги почитува принципите 
на правната држава.  Владеењето на правото претставува проверка на власта што 
ја има државата, т.е., тоа е систем што треба човековите права на поединецот да ги 
заштитува од моќта на државата. Наспроти тоа, владеење со помош на законите 
може да биде злоупотреба на власта, т.е., манипулација со законите и со судскиот 
систем, со што оние што се на власт можат да ја задржат таа своја власт над 
потчинетите.  
  
Загрижува бројот на земји во целиот свет што во 2005 година усвоиле или 
селективно применувале закони против медиумите и против невладините 
организации. На пример:  
 
Владата во Камбоџа во текот на целата година ги користеше постојните кривични 
закони за клевета за да ги застрашува, да ги апси и судски да ги гони критичарите на 
власта и членовите на опозицијата.  
 
Кина ги зголеми рестрикциите врз медиумите и врз Интернетот, што доведе до две 
апсења за кои се знае.  
 
Владата на Зимбабве ги апсеше лицата што го критикуваа претседателот Мугабе, 
тормозеше и произволно притвораше новинари, затвори еден независен весник, 
примени сила при растерување на демонстранти и апсеше и држеше во притвор 
лидери на опозицијата и нивни симпатизери.  
 
Во Венецуела, како резултат на новите закони за клевета и за содржините објавени 
во електронските медиуми, дојде до ограничување на слободата на новинарите и се 
создаде клима на авто-цензура проследена со правно вознемирување и физичкото 
застрашување. И натаму имаше пријави дека претставници на власта и нивни 

симпатизери застрашувале и им се заканувале на припадници на политичката 
опозиција, на неколку НВО за човекови права и на други групи на граѓанското 
општество. Исто така, некои НВО обвинуваа дека влада го искористувала судскиот 
систем за да ја ограничува политичката опозиција.  
 
Во Белорусија, владата на Лукашенко ги зајакна репресалиите врз опозиционите 
групи и на граѓанското општество му наметна нови ограничувања. Имаше политички 
мотивирани апсења, неколку независни весници беа затворени, на други им се 
правеа пречки во работата, а беа вознемирувани и невладини организации.  
 
Во Русија, негативен ефект имаа рациите на простории на НВО, проблемите со 
регистрација, застрашувањето на лидерите и персоналот на НВО и проблемите со 
виза за странски државјани што работат во НВО, како и новиот рестриктивен закон 
за НВО што го усвои парламентот. Владата во Кремљ презеде и чекори за 
лимитирање на критичките гласови што се огласуваа во медиумите. Владата ја 
редуцира разнообразноста на електронските медиуми, особено на телевизијата, 
инаку главниот извор на вести за повеќето Руси. До крајот на 2005 година, државата 
или организации што соработуваат со власта ги презедоа сите независни 
телевизиски станици со национална покриеност.  
  
Петто, демократските избори сами по себе не се гаранција дека ќе се почитуваат 
човековите права, но тие можат земјата да ја насочат на патот кон реформи и да ја 
постават основата за институционализирање на заштитата на човековите права. 
Сепак, демократските избори претставуваат клучни настани на долгиот пат кон 
демократизација. Тие се од суштинска важност за воспоставување одговорни влади 
и владини институции што ја почитуваат правната држава и им излегуваат во 
пресрет на потребите на граѓаните.  
 
2005 година за Ирак беше година на крупен напредок на демократијата, 
демократските права и слободата. Забележан е стабилен раст на бројот на 
невладини организации и други граѓански здруженија што ги промовираат 
човековите права. Законодавните избори што беа одржани на 30 јануари 
претставуваат огромен чекор напред во консолидирањето на владините институции 
во заштитата на човековите права и слободата во земјата чија историја е нагрдена 
со случаи на едни од најтешките кршења на правата во поновата историја. На 
референдумот што се одржа на 15 октомври и на изборите од 15 декември, 
гласачите во Ирак усвоија траен устав и ги избраа членовите на новата судска власт 
земјата, Советот на претставници, со што беа консолидирани демократските 
институции што можат да обезбедат рамка за демократска иднина.  Иако 
историските избори и новите институции на демократската влада обезбедија 
структура на реален напредок, животот на граѓаните и социјалното ткиво останаа 
под интензивниот притисок на распространетото насилство што го вршеа пред сè 
бунтовнички и терористички елементи. Покрај тоа, елементи на секташки паравоени 
сили и безбедносни сили често дејствуваа независно од владата. Сепак, владата 
воспостави и се придржуваше кон правниот и изборен курс заснован врз почитување 
на политичките права.  

Иако со години лишени од основните човекови права, Авганистанците во 2005 
година продолжија да ја манифестираат својата храброст и определба за иднина во 
која ќе уживаат во слобода и во почитување на човековите права. 18 септември ги 
означи првите парламентарни избори по речиси три децении. Жените покажаа 
ентузијазам за време на гласањето на изборите на кои 582 жени беа кандидирани за 
јавни функции. Шеесет и осум жени беа избрани во Долниот дом на места 
резервирани за жени согласно Уставот од 2004 година. Од 68-те жени, 17 ќе беа 
избрани поради своите квалитети дури за нив и да немаше однапред определени 
места. Во Горниот дом, 17 од 34 места што ги назначува претседателот беа 
резервирани за жени; Провинцискиот совет избра уште 5 жени и со тоа вкупниот 
број на жени изнесуваше 22. Парламентарните избори од 18 септември се случија 
во услови во кои поради континуираната несигурност и насилнички отпор во некои 
региони, владата што сè уште се бореше да го прошири својот авторитет врз 
провинциските центри.   
 
Во Украина дојде до забележителни подобрувања во почитувањето на човековите 
права што уследија по Портокаловата револуција, што доведе до изборот на нова 
влада како одраз на волјата на народот. Во 2005 година порасна бројот на 
полицајците што беа повикани на одговорност, а јавните медиуми се здобија со 
поголема независност. Мешањето во слободата на собирање значително опадна, а 
беа укинати и повеќето ограничувања во слободата на здружување. Исто така, 
најразлични домашни и меѓународни групи за човекови права генерално работеа 
без да бидат вознемирувани од страна на владата.   
 
Индонезија, земјата со најголемо мнозинство муслиманско население, оствари 
значителен напредок во зајакнувањето на архитектурата на својот демократски 
систем. Преку серија историски локални избори, Индонезијците успеаја за првпат 
директно да ги изберат своите лидери на градско, регентско и на провинциско ниво. 
Имаше подобрување во ситуацијата со човековите права, иако и натаму останаа 
значителни проблеми, а продолжија и сериозни кршења на човековите права. 
Клучен настан беше историскиот мировен договор со Движењето за слобода на 
Ацехите потпишан на 15 август, со кој му се стави крај на повеќедеценискиот 
вооружен конфликт. Исто така, владата го инаугурира и Папуанското народното 
собрание и презеде други чекори кон спроведување на Специјалниот закон за 
автономија на Папуа од 2001 година.    
 
Либан оствари значителен напредок со окончувањето на 29-годишната сириска 
окупација и со враќањето на суверенитетот под демократски избраниот парламент. 
Меѓутоа, и натаму остана проблемот со континуираното влијание на Сирија.  
 
Либерија стапи во меѓународната демократска арена со својот драматичен исчекор 
од насилното минато кон слободна и демократска иднина. На 23 ноември, Елен 
Џонсон Сирлиф беше прогласена за победник на повеќепартиските претседателски 
избори, со што стана првата жена во Африка што е избрана за шеф на држава и со 
тоа ја одбележа транзицијата на земјата од граѓанска војна во демократска држава. 

Владата во транзиција генерално ги почитуваше правата на своите граѓани и усвои 
закони со кои се зацврстуваат човековите права. Меѓутоа, и натаму имаше 
злоупотреба од страна на полицијата, корумпираност на функционери и други 
проблеми што беа дополнително отежнати под товарот на 14-годишната граѓанска 
војна, како што се тешко оштетената инфраструктура и општата сиромаштија и 
невработеност.  
 
Шесто, напредокот на демократската реформа и на човековите права не е ниту 
линеарен, ниту загарантиран. Некои држави ќе имаат слаби институции на 
демократска влада и ќе продолжат да се борат за остварување на демократијата; 
други допрва треба целосно да се определат за демократскиот процес. 
Нерегуларностите можат да го забават напредокот. Може да има сериозни падови. 
Кога еднаш ќе бидат избрани, демократски избраните влади не секогаш владеат 
демократски.  
 
Во 2005 година варираше напредокот во многу земји што се определиле за 
демократски реформи; некои назадуваа.  
 
По промената на власта во периодот од март до јули, состојбата со човековите 
права во Киргиската Република значително се подобри, иако и натаму останаа некои 
проблеми. Претседателот Акаев избега од земјата откако демонстрантите на 
опозицијата ја зазедоа главната владина зграда во главниот град за да 
протестираат против изборите во кои имаше многу нерегуларности. Во споредба со 
претходните избори, претседателските избори во јули и парламентарните избори во 
ноември донесоа подобрувања во некои области. Меѓутоа, уставната реформа 
западна во ќор-сокак, а корупцијата и натаму остана сериозен проблем.  
 
Во Еквадор, по масовните протести и по јавното повлекување на поддршката од 
страна на војската и на лидерите на националната полиција, конгресот во месец 
април го симна од власт демократски избраниот претседател Лучио Гутиерез. На 
негово место дојде потпретседателот Алфредо Палачио, а избори беа закажани за 
2006 година.  
 
Иако транзиционата влада на Демократска Република Конго ги одложи општите 
национални избори за 2006 година, земјата го спроведе првиот национален попис на 
населението во последните 40 години. Во референдумот што и покрај некои 
неправилности беше главно слободен и фер, гласачите масовно го прифатија 
новиот устав.  
 
Во месец јуни парламентот на Уганда го усвои контроверзниот амандман за 
укинување на ограничувањето на претседателскиот мандат, со што му го отвори 
патот на претседателот Мусевени да бара трет мандат. Меѓутоа, граѓаните на 
референдум гласаа за прифаќање на повеќепартиски систем на власт, а 
парламентот донесе амандмани на изборните закони, со кои во изборите и во 
владата се вклучува и опозициска партија.   

Египетската влада го дополни својот устав за да обезбеди услови за првите 
повеќепартиски претседателски избори во таа земја што се одржаа во септември. 
Свои кандидати исфрлија десет политички партии, а предизборната кампања ја 
одбележа енергична дебата и зголемена политичка свест и ангажман. Меѓутоа, 
одѕивот беше мал и имаше уверливи пријави за масовни случаи на измама за време 
на гласањето. Вториот претседателски кандидат, Ајман Нур, кому во јануари му 
беше одземен парламентарниот имунитет, во месец декември, по шестмесечниот 
судски процес што не ги исполни основните меѓународни стандарди, беше осуден на 
затворска казна од 5 години по обвинението за фалсификат. На парламентарните 
избори во ноември и во декември значителен успех постигнаа кандидатите што беа 
поврзани со нелегалното Муслиманското братство. Овие избори беа нарушени со 
прекумерната примена на сила од страна на безбедносните сили, слабиот одѕив на 
гласачите и со местењето на гласовите. Владата не го дозволи присуството на 
меѓународни набљудувачи ниту на претседателските, ниту на парламентарните 
избори. Националниот совет за човекови права, што го основа египетскиот 
парламент, го поднесе својот прв годишен извештај во кој отворено се опишуваат 
кршењата на човековите права што ги вршела владата.  
 
За време на парламентарните избори во Етиопија во месец мај, меѓународните 
набљудувачи евидентираа бројни неправилности и застрашување на гласачите. 
Безбедносните сили убија огромен број демонстранти што протестираа против 
изборите. Властите притворија, тепаа и убиваа членови на опозицијата, вработени 
во НВО, припадници на етнички малцинства и новинари.    
 
Иако во извесна смисла значеа подобрување, ноемвриските парламентарни избори 
во Азербејџан не исполнија голем број меѓународни стандарди. Имаше бројни 
уверливи пријави дека локални функционери се мешаат во процесот на кампањата 
и злоупотребуваат државни средства, дека има ограничена слобода на собирање, 
несоодветна примена на сила од страна на полицијата за да ги растури собирите, и 
местење и крупни нерегуларности во пребројувањето на гласовите. Дополнителните 
дејствија што се досега преземени за време на постизборниот рок за приговори не 
ги опфатија целосно слабостите на изборниот процес.  
  
За време предизборниот период во пресрет на декемвриските претседателски 
избори Казахстан покажа напредок, но генерално земено не ги задоволи 
меѓународните стандарди за слободни и фер избори. Организацијата за безбедност 
и соработка во европската канцеларија за демократски институции и човекови права 
евидентира сериозни ограничувања на политичкото изразување, со што беа 
забранети некои видови критика на претседателот, дојде до нерамноправен пристап 
до медиумите за опозицијата и за независните кандидати, како и до насилни 
прекини на собирите во рамките на изборната кампања на опозицијата. 
Легислативата што стапи на сила во текот на 2005 година, конкретно законот за 
екстремизам, амандманите за национална безбедност и амандманите на изборниот 
закон ја поткопа законската заштита на човековите права и ја прошири моќта на 
извршната власт за да може да го регулира и да го контролира граѓанското 

општество и медиумите. Меѓутоа, Уставниот суд прогласи за неуставен еден 
рестриктивен закон за НВО.  
 
Веќе незавидната состојба со човековите права во Узбекистан значително се влоши 
во 2005 г. Бунтот што се крена во мај во градот Андиџон, во кој имаше насилства, 
доведе до несоодветна примена на сила од страна на властите и предизвика бран 
на репресивни мерки од страна на владата што превладуваа до крајот на годината. 
Бунтот се крена по една серија секојдневни мирни протести како поддршка на 
судскиот процес во кој во периодот од февруари до мај на група бизнисмени им се 
судеше за исламски екстремизам. Ноќта меѓу 12 и 13 мај, неидентификувани лица 
украдоа оружје од полицискиот гарнизон, упаднаа во градскиот затвор каде што беа 
притворени обвинетите, убија неколку стражари и ослободија неколку стотици 
затвореници, заедно со обвинетите. Потоа тие ја зазедоа регионалната 
административна зграда и зедоа заложници. Според исказите на очевидци, владини 
сили на 13 мај неселективно пукале во толпа народ каде што имало и невооружени 
цивили, како резултат на што имало стотици загинати. Непосредно по овие настани, 
владата вознемирувала, тепала и ставила во затвор десетици активисти за 
човекови права, новинари и други лица што зборувале за овие настани и голем број 
осудила на затворска казна во судски процеси што не ги задоволувале 
меѓународните стандарди. Владата принудила голем број домашни и меѓународни 
НВО да се затворат, а врз оние што останале да работат наметнала тешки 
рестрикции.  
 
Во Русија продолжија напорите за концентрирање на власта во Кремљ и за 
воспоставување директна демократија од врвот надолу. За таа цел, Кремљ ги укина 
директните избори за гувернери во полза на претседателска номинација и 
усвојување на легислативата. Во сегашниот контекст на Русија, каде што e 
урамнотеженоста на власта во најдобар случај слаба, овој систем ја ограничува 
моќта на гласачите да ја повикаат власта на одговорност, а истовремено уште 
повеќе се концентрира моќта на извршната власт. Амандманите на амандманите на 
изборниот закон и на законот за политички партии, што се најавени како намера 
долгорочно да ги зајакнат националните политички партии, всушност би можеле да 
ја намалат моќта на опозиционите партии да учествуваат во изборните трки. Како 
резултат на овој тренд, во комбинација со континуираните ограничувања на 
медиумите, послушниот парламент, корупцијата и селективноста во 
спроведувањето на законите, со политичкиот притисок врз правосудството и 
тормозењето на некои НВО, беше намалена можноста за народот да  ги повикува на 
одговорност владините функционери.   
 
И покрај тоа што претседателот Мушараф започна демократска транзиција и 
„просветлена умереност“, состојбата со човековите права во Пакистан и натаму 
остана лоша. И натаму останаа ограничувањата на слободата на движење, на 
изразување, на здружување и на вероисповед. Демократизацијата бележеше 
ограничен напредок. Во текот на изборите во 2005 г. за локална управа, 
меѓународните и домашните набљудувачи утврдија сериозни пропусти, меѓу другото 
и мешање од страна на политички партии, што во некои делови од земјата влијаеше 

врз резултатите од изборите. Непосредно пред Асиф Али Зардари, сопругот на 
Беназир Буто, да пристигне на еден собир во месец април, полицијата притвори 
околу 10 илјади активисти на Народната партија на Пакистан. Безбедносните сили 
вршеа противзаконски убиства, ги кршеа регуларните судски процеси, а владата не 
се трудеше многу да го реши овој проблем. Припадниците на безбедносните сили 
што извршиле кршење на човековите права генерално не беа де факто законски 
гонети.   
 
И покрај суровата реалност и големите препреки, во целиот свет е во пораст 
барањето за поголема лична и политичка слобода и за ширење на демократските 
принципи. На пример, во поширокиот регион на Блискиот Исток и на Северна 
Африка (ПРБИСА), во последните неколку години се забележуваат зачетоци на 
политички плурализам, избори без преседан, нови облици на заштита на жените и 
на малцинствата, и апели на домашното население за мирна, демократска промена.  
 
На Форумот за иднината што во ноември 2005 г. се одржа во Манама, во Бахраин, 
40 лидери - претставници на граѓански организации од 16 земји на ПРБИСА 
учествуваа рамо до рамо со своите министри за надворешни работи. Лидерите на 
граѓанското општество укажаа на низа приоритети со посебен акцент на правната 
држава, транспарентноста, човековите права и давање права на жените. Во рамките 
на оваа делегација на граѓанското општество беа и претставници на Дијалог за 
помош на демократијата (ДПД), коишто ги презентираа резултатите од дискусиите и 
дебатите што се одржале во текот на годината меѓу лидери на граѓанското 
општество и нивните колеги во владата на критични теми од областа на изборната 
реформа и развојот на легитимни политички партии. Растечката мрежа на ДПД 
опфаќа стотици лидери на граѓанското општество од регионот на ПРБИСА. Со цел 
да се обезбеди поголема поддршка на напорите за реформи во регионот, на овој 
Форум исто така беа основани и Фондација за иднината, што треба да му дава 
директна поддршка на граѓанското општество, и Фонд за иднината, што треба да го 
поддржува инвестирањето во овој регион. Нивото и продлабоченоста на учеството 
на граѓанското општество на овој Форум за иднината беа позитивни и со историски 
размери и воспоставија значаен преседан за вистински дијалог и партнерство меѓу 
граѓанското општество и владите по прашања од областа на политичката реформа.  
 
Форумот за иднината е само еден од многуте механизми преку кои САД, други земји 
од Групата 8  и регионални влади ја поддржуваат вродената желба за реформи во 
поширокиот регион на Блискиот Исток и на Северна Африка.  
 
Растечките заложби за човекови права и за демократија во целиот свет што се 
евидентирани во овие извештаи не се резултат на безличното функционирање на 
некаква дијалектика или на некаква акција што ја организирале странски држави. 
Напротив, овој апел произлегува од силната желба на човекот да живее 
достоинствено и во слобода и од личната храброст и упорност на мажите и жените 
од сите возрасти и од секое социјално милје што и служат на слободата и се 
жртвуваат за неа.  

Македонија 
 
 
Македонија е земја со парламентарна демократија со население од околу 2,1 
милион жители. Законодавната власт е во рацете на еднодомно Собрание 
(парламент). Претседателот Бранко Црвенковски беше избран во април 2004 година 
на петгодишен мандат на избори што генерално беа сообразени со меѓународните 
стандарди, иако во некои области имаше нерегуларности на денот на изборите. 
Владо Бучковски, премиер од декември 2004 година, беше претседател на 
мултиетничката владејачка коалиција. Цивилните власти генерално одржуваа 
ефикасна контрола врз безбедносните сили.  
 
Владата генерално ги почитуваше човековите права на своите граѓани; меѓутоа, во 
некои области имаше проблеми. Пријавени беа следните кршења на човековите 
права: 
 
 злоупотреба на осомничени лице од страна на полицијата, особено во тек на 
апсење и на притвор 

 вознемирување од страна на полицијата на етнички малцинства, особено на 
Ромите   

 неказнување и корупција во редовите на полицијата   
 политички притисоци врз судските органи   
 општествено насилство и дискриминација на жени, деца и етнички 
малцинства, особено на Роми   

 трговија со жени и девојки заради сексуална експлоатација  
 мешање на владата во работата на синдикатот 

  
Владата презеде извесни чекори кон подобрување на заштитата на човековите 
права. Секторот за внатрешна контрола и професионални стандарди (СВКПС) на 
Министерството за внатрешни работи работеше на зајакнување на своите 
капацитети за спроведување истрага во случаи на пријави на полициска 
злоупотреба и корупција, а во споредба со минатите години извештаите за такви 
случаи на злоупотреба не се толку зачестени. Министерството за внатрешни работи 
и меѓународните набљудувачи во месец ноември завршија со низата истражни 
постапки во врска со девет неразрешени случаи за наводно кршење на човековите 
права; владата на истражните органи им достави информации што за време на 
истрагата не беа обелоденети. Исто така, владата донекаде ги зајакна своите 
напори за судско гонење на случаи на трговија со луѓе.   
  
 
ПОЧИТУВАЊЕ НА ЧОВЕКОВИТЕ ПРАВА 
 
1. дел Почитување на интегритетот на човекот, вклучувајќи и слобода од:   

а. Произволно или незаконско лишување од живот.  
 
За разлика од претходната година, немаше пријави дека владата или нејзини органи 
извршиле произволни или незаконски убиства..  
 
Во месец декември 2004 година, СВКПС процени дека убиството на 21-годишниот 
студент на почетокот на месецот во обидот да се уапси вооружен бегалец во станот 
на студентот претставува случај на оправдана примена на сила од страна на 
полицијата.  
 
На 22 април, еден областен суд во Скопје им изрече ослободителна пресуда на 
четири лица -  тројца поранешни полицајци и еден бизнисмен - што беа вмешани во 
случајот Раштански лозја, во кој во 2002 година полицајците убија седуммина 
илегални емигранти од Јужна Азија. Во замена за намалени казни, други две лица 
што беа вмешани во овој случај сведочеа против своите поранешни колеги.  
 
Обвинителството имаше покренато обвинение во кое беше наведено дека наредба 
за убиствата издал поранешниот министер за надворешни работи Љубе Бошковски,  
наводно зашто седумте емигранти биле терористи што претставувале закана за 
странските амбасади во Скопје. Обвинителството поднесе жалба по пресудата со 
која обвинетиот беше прогласен за невин, но до крајот на годината апелациониот 
суд немаше преземено никаква акција. Владата поднесе барање за екстрадиција на 
Бошковски од Хрватска, но не успеа да обезбеди екстрадиција пред хрватските 
власти да го префрлат Бошковски во Меѓународниот кривичен суд за поранешна 
Југославија (МКСЈ) во Хаг за да му се суди по други обвиненија.  
 
Во текот на годината, работната група што во 2004 година ја формираа 
Министерството за внатрешни работи и меѓународната заедница за ревидирање на 
неразрешени случаи на кршење на човековите права ја заврши истрагата по сите 
девет случаи на коишто работеше. Иако не можеше да се утврди идентитетот на 
некои од полицајците одговорни за пријавените случаи на кршење на човековите 
права, работната група му обезбеди на обвинителството дополнителни информации 
за повеќето случаи што беа под истрага.  
  
На крајот на годината во еден апелационен суд беа ревидирани пресудите од 2004 
година за шест од седуммина етнички Албанци обвинети за тероризам и 
подметнување експлозивни направи во центарот на Куманово и на железничките 
шини во близината на градот во 2003 година, кога едно лице загина, а повеќе лица 
беа повредени. Апелациониот суд ја отфрли жалбата на седмиот обвинет.  
 
 
 
б. Исчезнување 

Немаше пријавено случаи на исчезнати лица од политички мотиви.  
 
Во месец ноември 2004 г., Меѓународната комисија за исчезнати лица во земјата ја 
затвори својата канцеларија, откако зеде примероци крв од роднини на сите лица 
исчезнати за време на конфликтот во 2001 г. Меѓународниот комитет на Црвениот 
Крст (МКЦК) излезе со проценка дека има уште 23 исчезнати лица од конфликтот.  
 
в. Тортура и други видови суров, нехуман или деградирачки третман или 
казнување   
 
Ваквите практики се забранети со закон; меѓутоа, полицијата понекогаш 
применуваше прекумерна сила за време на апсење на лица осомничени за 
криминални дејствија, а понекогаш и тормозеше затвореници.  
 
Имаше уверливи пријави дека полицијата применила насилство или вознемирувала 
лица, особено припадници на етничките малцинства. Една коалиција од НВО 
евидентира 100 наводи на злоупотреба од страна на полицијата пришто во првите 
10 месеци од годината имало 122 жртви. Меѓу жртвите имаше 47 етнички Албанци, 
52 етнички Македонци и 18 Роми. СВКПС пријави дека во 2004 година имало 54 
поплаки дека за време на вршењето на својата должност полицајците применувале 
прекумерна сила; СВКПС утврди дека 22 поплаки се оправдани. Министерството за 
внатрешни работи презеде вкупно 331 дисциплинарна мерка против полицајци за 
злоупотреба на службената должност.  
 
Во месец септември јавниот правобранител објави дека на обвинителството му има 
предадено пет случаи против вработени во Министерството за внатрешни работи за 
злоупотреба на службена должност во односот кон граѓани и за други 
неспецифицирани кршења на човековите права. До крајот на годината 
обвинителството прифати да спроведе истрага за еден случај, а еден случај одби; 
другите три беа под ревизија. Исто така, јавниот правобранител тврдеше дека 
Министерството за внатрешни работи наводно не соработувало во текот на 
истрагата од страна на неговата служба и одбило да го открие идентитетот на 
полицајците инволвирани во некои операции.  
 
Според една НВО, на 30 јуни еден Ром бил повикан во полициската станица во 
Кичево на испрашување откако лицата што таму веќе биле на сослушување го 
обвиниле дека учествувал во некоја расправија. Човекот тврдел дека наводно 
полицајците го тепале него, еден негов пријател Ром што дошол да му помогне, и 
уште еден Ром што исто така бил испрашуван. Лицата поднесле пријава на 6 јули, 
но јавниот обвинител до крајот на годината не презел ништо по овие пријави.  
 
Во врска со кривичната поплака што ја поднесе Европскиот центар за правата на 
Ромите (ЕЦПР) за случајот од 2004 година, кога полицајци во Скопје претепале 
двајца Роми, Трајан Ибархимов и Бергиун Ибрахимовиќ, немаше пријавено ништо 
ново.  

Јавниот правобранител и јавниот обвинител продолжија со увидот во случаите со 
двајцата етнички Албанци што во октомври 2004 г. ги уапсиле и наводно ги тепале 
полицајци во близина на Стековец. Осомничените биле обвинети со обид за убиство 
на еден таксист и за недозволено поседување огнено оружје. Истрагата на СВКПС, 
што беше водена во соработка со полициската мисија Проксима на Европската 
Унија (ЕУ) и заврши во 2004 година, не ги потврди овие наводи. Полицајците што 
беа инволвирани во овој случај добија дополнителна обука за соодветна примена на 
сила.     
 
Во месец септември пограничната полиција истрела неколку куршуми кон лица што 
незаконски ја минувале границата од Грција и тешко повреди една Албанка. 
Истрагата на СВКПС извршена во тој месец потврди дека пукањето било оправдано.  
 
Во април, службеници на Министерството за внатрешни работи и меѓународни 
набљудувачи ја завршија истрагата во врска со наводите дека безбедносни и 
контраразузнавачки офицери во Куманово незаконски притвориле и грубо ги 
пречекориле своите овластувања кон Авни Ајети, кој бил осуден за подметнувањето 
експлозивна направа на железничката пруга Скопје-Белград и за поставувањето 
бомба на градскиот плоштад во Куманово. Набљудувачите евидентирале сериозни 
неправилности во начинот на кој надлежните го воделе случајот, меѓу другото и тоа 
дека тие не го евидентирале притворањето на Ајети ниту обезбедиле законско 
одобрение за негово притворање подолго од 24 часа. Понатаму, набљудувачите 
наведоа дека поради ваквите административни пропусти тие не можеле ниту да ги 
потврдат ниту да ги демантираат наводите против контраразузнавачките офицери.  
 
Во април заврши истрагата во врска со наводите дека контраразузнавачки офцери 
во 2002 г. противзаконски го притвориле и го тормозеле Селам Селами, што под 
надзор на меѓународни набљудувачи ја водеше Министерството за внатрешни 
работи. Меѓународните набљудувачи забележаа дека било невозможно да ја 
утврдат причината за тешките медицински проблеми на Селами за времето додека 
бил држен од страна на овие полицајци, затоа што контраразузнавачка агенција не 
успеала да ги обезбеди документите релевантни за тој случај. Селами бил 
притворен во врска со пукањето во двајца полицајци етнички Македонци; наредната 
година обвинението против него беше повлечено.    
 
 
Условите во затворите и во центрите за притвор  
 
Условите во затворите генерално ги задоволуваа меѓународните стандарди, а 
затворите ги исполнуваа основните услови за исхрана, хигиена и за здравствена 
заштита. Во месец јули, директорот на скопскиот затвор Идризово беше разрешен 
од должност откако во вооружена пресметка меѓу затворениците загина едно 
притворено лице. Малолетните затвореници требаше да бидат физички одделени 
од возрасните; меѓутоа, во еден затвор, просториите за притворање на 
малолетници и на возрасни беа лоцирани на исто место.  

Владата на независните хуманитарни организации како што е МКЦК и на јавниот 
правобранител за човекови права генерално им издаваше рутински одобренија за 
посета на осудени затвореници. Законот дозволува посета пред судење на 
притворени лица од страна на членови на семејството, лекари, шефови на 
дипломатски мисии и претставници на Европскиот комитет за спечување тортура 
(ЕКСТ) и на МКЦК, со дозвола од истражниот судија. Меѓутоа, на МКЦК не му беше 
дозволено да ги посети двајцата новинари Албанци што беа притворени зашто 
наводно во населбата Кондово во близина на Скопје планирале терористички 
дејствија со една група етнички Албанци вооружени криминалци.  
 
Во ноември посета на затворите изврши делегација што е поврзана со Европскиот 
институт за спречување и контрола на криминалот. На крајот на посетата, шефот на 
делегацијата јавно ги критикуваше хигиенските услови и малите ќелии во 
затворскиот систем.  
ЕКСТ беше овластен да врши и редовни и ненајавени обиколки на сите места на 
притворање, вклучувајќи и голем број полициски станици. До крајот на годината не 
беше поднесен извештај во врска со еднонеделната посета на ЕКСТ на земјата во 
јули 2004 година.  
 
 
г. Произволно апсење или притворање  
 
Произволното апсење и затворање се забранети со закон; меѓутоа, произволното 
апсење и притворање претставуваа проблем.  
 
Улогата на полицијата и безбедносниот апарат  
 
Националната полиција претставува централизирана сила што му е потчинета на 
Министерството за внатрешни работи и се состои од униформирани полицајци, 
крим-полицајци (цивили) и погранична полиција. Пограничната полиција во август ја 
презеде од војската целосната контрола врз границата.  
 
До крајот на годината си замина полициската мисија на ЕУ Проксима, оставена од 
185 члена, што во 2003 година беше распоредена за да и помогне на полицијата во 
поранешните конфликтни региони и да дава совети во врска со реформите на 
Министерството за внатрешни работи, а на нејзино место дојде советодавен 
полициски тим на ЕУ сочинет од околу 30 полицајци и советници.  
 
Полицијата и натаму претежно ја сочинуваа етнички Македонци; меѓутоа, владата 
презеде чекори за да ја подобри состојбата со рамноправната застапеност на 
малцинствата, како што беше одржувањето на квотата од 25% при вработувањето 
на припадници на етничките малцинства.  Во текот на годината обуката ја завршија 
уште 345 полицајци од редовите на етнички малцинства. Од 2001 година наваму 
Министерството за внатрешни работи има вработено 1.500 полицајци од редовите 
на етничките малцинства. Етнички мешаните патроли обично работеа во регионите 
каде што доминира етничкото албанско население.  

На службеници на Министерството за внатрешни работи во некои случаи им беше 
потребно долго време за да ја завршат истрагата и да подигнат обвиненија во 
неразрешени случаи на кршење на човековите права што беа заостанати од 
претходните години. Меѓународните набљудувачи евидентираа подобрување во 
реагирањето на Министерството при истрагите на поединечни случаи на полициска 
злоупотреба на овластувањата и позачестено и доследно дисциплинирање на 
полицајците за кои беше утврдено дека се виновни. Меѓутоа, тие посочуваа дека 
ограничениот избор опции за дисциплинирање и рестриктивното застарување на 
случаи за казнување на полициска злоупотреба на овластувањата претставуваат 
фактори што понекогаш го спречуваа спроведувањето соодветни санкции.  
 
СВКПС, којшто е надлежен за истрага на случаи на корупција, во месец мај ја 
заврши истрагата во врска со еден крупен случај на корупција. Како резултат на 
истрагата, против седум полицајци беа подигнати обвиненија за злоупотреба на 
должноста и за барање поткуп.  
 
Во текот на годината, како резултат на истрагите што ги спроведуваше СВКПС беа 
отпуштени четворица полицајци, на двајца други им беа намалени платите, а еден 
полицаец доброволно отиде во пензија. Во септември судот во Кавадарци го отвори 
случајот против еден администратор на Министерството за внатрешни работи 
којшто во 2004 година бил инволвиран во случај на корупција, додека 
обвинителството што вршеше истрага на еден друг администратор во Скопје го 
отфрли случајот, а како причина за тоа го наведе недостигот од докази.   
 
 
Апсење и притворање  
 
Законот наложува дека апсење и притворање треба да се врши со налог и се 
чинеше дека полицијата генерално овој услов во практиката го исполнува. Иако 
според законот притвореното лице мора да биде изведено на суд во рок од 24 часа 
од апсењето, во некои случаи полицијата не го исполнуваше овој услов, често на тој 
начин што осомниченото лице го префрлуваше од една во друга полициска станица 
за да се избегне пречекорувањето на 24-часовниот период на притвор на едно 
место. Осомничените лица може да бидат притворени подолго од 24 часа 
единствено по налог на истражниот судија, а по барање на обвинителот, и тоа во 
практиката генерално така се правеше.  
  
Постои систем на полагање гаранции што функционира и него судовите најмногу го 
користеа во случаи на криминални дејствија поврзани со имот, како што се измама, 
неплаќање данок, проневера и злоупотреба на службената должност. Судовите 
нерадо дозволуваа полагање гаранции за лица обвинети за тешки криминални 
дејствија или за злосторства извршени врз деца.  
 
Лицето што е задржано во притвор има законско право во моментот на апсењето да 
контактира со адвокат и адвокатот да присуствува за цело време на постапката во 

полицијата и на суд, но таквото присуство на адвокат мора да го одобри истражен 
судија и управник на затворот. Иако истражните судии и управниците на затворите 
тоа генерално го одобруваа, повремено имаше пријави дека на притворените не им 
било дозволено да повикаат адвокат за време на процесот во полицијата и при 
истрагата.  
 
Имаше пријави дека полицијата и натаму продолжила да повикува осомничени лица 
и сведоци во полициските станици на „информативен разговор“ без притоа да ги 
информираат за нивните права. На крајот на годината јавниот правобранител ги 
истражуваше наводите дека двајца етнички Албанци осомничени за бомбашкиот 
напад од 15 јули врз една полициска станица во Скопје биле задржани во притвор 
без соодветно правно овластување; со истрагата што ја спроведе СВКПС беше 
утврдено дека при апсењето и притворањето на овие две лица немало никакви 
неправилности.  
 
Немаше пријавено случаи на лица притворени од политички причини. Во случајот 
Раштански лозја, опозиционите партии што ги поддржуваа обвинетите тврдеа дека, 
наводно, под притисок од власта, истражниот и судечкиот судија несоодветно го 
пролонгирале рокот на притвор од политички причини.  
 
Максимално дозволениот рок на притвор е со закон определен на 180 дена; меѓутоа, 
невладини организации, како и некои правни експерти, тврдеа дека судовите 
понекогаш го злоупотребувале своето овластување за определување притвор. 
Обвинетите што биле ослободувани со полагање гаранции често потоа не се 
појавувале на судскиот процес. Имаше неколку пријави дека власта врши притисок 
за притвор пред судски процес во случаи каде што можеле да бидат употребени 
други начини за обезбедување присуство на обвинетите за време на судењето; 
меѓутоа, бројот на ваквите пријави беше помал од оној во 2004 година.  
 
д. Одземање на правото на фер јавно судење 
 
Законот пропишува независно судство, а владата во практиката генерално ја 
почитуваше оваа одредба; меѓутоа, судството генерално беше слабо, напати 
неефикасно, а често и под влијание на политички притисоци, застрашување и 
корупција. Програмите за заштита на сведоците не беа ефикасни. Судскиот систем 
се состои од три нивоа и него го сочинуваат основните судови, апелационите судови 
и Врховниот суд. Уставниот суд не се смета за дел од судската власт и тој работи со 
случаи на толкување на уставот и на некои прашања од областа на заштитата на 
човековите права.  
 
Во декември парламентот ги усвои уставните амандмани со кои се предвидува 
серија административни реформи што имаат за цел да ја зајакнат независноста и 
ефикасноста на правосудниот систем, меѓу другото и нова процедура за избор на 
судии и воспоставување посебен судски систем за мали престапи. Амандманите се 
дел од владината стратегија за реформа на судството, којашто опфаќа зголемување 
на платите на обвинителите и на судиите, како и вработување на околу 140 нови 

судски службеници со цел му се помогне на судството да ги редуцира 1,2 милиона 
заостанати случаи.   
 
Главниот јавен обвинител обвини некои од пониските судови дека се неефикасни 
или дека врз нивната работа влијаат политички фактори, а како резултат на тоа, 
според него, судските процеси се пролонгираат и не може да се утврди конечна 
пресуда во крупни случаи на корупција или во други деликатни случаи. Конкретно, 
тој ги критикуваше повеќекратните одлагања во судскиот процес за случајот 
Раштански лозја, во кој беа инволвирани осомничени што се поврзани со 
поранешниот министер за внатрешни работи Бошковски. Исто така, главниот јавен 
обвинител јавно се пожали дека неговата функција не му овозможува доволно 
независност за да може целосно да ги спроведува своите овластувања.     
 
Државната антикорупциска комисија ревидираше случаи на наводна корупција, 
конфликт на интереси и непотизам. Таа објави неколку свои мислења, што често 
опфаќаа препораки до обвинителот да иницира кривични постапки против судии во 
случаи кога има доволно докази дека се работи за корупција.  
 
Во текот на годината Републичкиот судски совет (РСС) му предложи на парламентот 
да разреши 10 судии поради непрофесионално или неетичко однесување, 6 беа 
тргнати, меѓу кои и претседателот на најголемиот суд од прва инстанца во земјата. 
Во еден случај, еден судија од Кочани за злоупотреба на службената должност 
беше осуден на затворска казна од 9 месеци. Новата специјална Единица за борба 
против организираниот криминал на обвинителот против поранешниот јавен 
обвинител на Штип подигна обвинение за поткуп, а основниот суд во Кочани го 
осуди на затворска казна во траење од една година.  
 
 
Судски процес   
 
Судските процеси беа отворени за јавноста, со исклучок на ограничен број случаи, 
како што се судските процеси на малолетни лица или процеси во кои е загрозена 
личната безбедност на обвинетиот. Во судскиот процес нема порота. Со судењето 
претседаваат судии; при утврдувањето на пресудата на судијата му асистираат 
двајца или тројца поротници консултанти од редовите на граѓанството, иако 
конечната одлука во поглед на казната генерално ја донесува судијата.  
 
Пресумпцијата на невиност, правото на навремени консултации со адвокат во текот 
на постапката пред и за време на судењето, правото на жалба и правото судењето 
да почне во разумен временски период откако е подигнато обвинението се 
загарантирани со закон. Овие права во практиката генерално се почитуваа; меѓутоа, 
долготрајните правни процедури и одлагања претставуваа проблем, а понекогаш 
контактот со адвокат не беше навремено обезбеден. Според законот, на обвинетите 
што се сиромашни треба да им се обезбеди пристап до адвокат, и овој услов во 
практиката генерално се почитуваше.  

Според законот, судски процес може да се одвива во отсуство под услов процесот 
да се повтори во случај осудениот поединец подоцна да стане достапен за судските 
власти.  
 
 
Политички затвореници  
 
Немаше пријави за случаи на политички затвореници.   
ѓ. Произволно мешање во приватноста, семејството, домот или во преписката 
 
Ваквите дејствија се со закон забранети, а владата во практиката генерално ги 
почитуваше овие забрани. За разлика од претходната година, немаше пријави дека 
владата вршела нелегално прислушување за да дојде до информации во врска со 
осомничени криминалци, иако некои политичари од опозицијата тврдеа дека 
наводно Министерството за внатрешни работи се служело со прислушување од 
политички побуди.  
 
 
2. дел   Почитување на граѓанските слободи, и тоа:  
 
а. Слобода на говор и печат  
 
Законот гарантира слобода на говорот и на печатот, а владата во практиката 
генерално ги почитуваше овие права. Медиумите беа поделени по етничка основа, а 
оваа поделба беше највпечатлива во написите во врска со контроверзни политички 
прашања.  
 
Немаше печатени медиуми што се официјално под контрола на владата. Во целата 
земја можеа да се набават странски весници и списанија.  
 
Македонската радио-телевизија (МРТВ), којашто генерално ги фаворизираше 
гледиштата на владата во врска со политичките прашања, беше единствениот јавен 
електронски медиум во земјата.   
 
Имаше 5 приватни телевизиски станици со национално покривање и преку 50 
приватни локални телевизиски станици. Во целата земја програма емитуваа 
различни независни радиостаници. 
 
Имаше две новински агенции, државната Македонска информативна агенција (МИА) 
и приватниот Макфакс.  
 
Во ноември, еден општински суд во Скопје ги осуди Рајмонда Малецка, новинарка 
од Албанија, и нејзиниот татко на пет години затвор за наводно планирање 
терористички дејствија во населбата Кондово во околината на Скопје. При апсењето 
на осомничените во месец април, полицијата кај нив наводно пронашла видеокасета 

со снимки од една вооружена група во Кондово. Во месец септември, апелациониот 
суд случајот го врати во општинскиот суд.  
 
Законот предвидува дека оцрнувањето и клеветата може да се казнуваат со 
затворски и со парични казни. Во текот на годината претставниците на медиумите и 
некои меѓународни набљудувачи бараа декриминализирање на клеветата. Во 
судовите беа донесени некои нови случаи на клевета, а имаше нови моменти и во 
некои претходни случаи на клевета. Горан Михајловски, сопственик на таблоидот 
Вест, во месец декември се појави на суд под обвинение за клевета во врска со 
тврдењата во неговиот весник дека фармацевтската компанија Реплек наводно се 
обидела да продаде нелиценцирани лекови во земјата. Во декември, Билјана 
Секуловска, новинарка на телевизиската станица А1, се појави на суд по обвинение 
за клевета во врска со нејзиното критикување на судијата што претседаваше во 
случајот со трговија со луѓе во кој беше инволвиран Дилавер Бојку Леку. Во текот на 
годината, Марјан Ѓуровски, новинар на Старт беше ослободен од обвинението за 
клевета што во 2004 година против него го подигна Горан Митевски, поранешниот 
директор на Бирото за јавна безбедност.   
 
Немаше никаков напредок во двете полициски истраги во врска со инцидентот што 
во 2003 година се случи во Арачиново, каде локалното население физички ги спречи 
екипите на телевизиските станици МТВ, Сител и на Телма да известуваат од 
локалните протести. Во тој судир неколку новинари беа повредени.  
 
Владата не постави ограничувања во Интернетот или во академската слобода.  
 
б. Слобода на мирно собирање и здружување  
 
Слобода на собирање  
 
Законот гарантира слобода на собирање, а владата ова право во практиката 
генерално го почитуваше; меѓутоа, министерството за внатрешни работи налага 
барање дозвола за секој верски собир што се одржува надвор од верските објекти и 
таквите собири ги ограничува на регистрирани верски групи (в. 2. дел, в.). 
 
За разлика од претходната година, немаше пријави за примена на сила или 
солзавец од страна на полицијата со цел да се прекинат протести.  
 
Слобода на здружување  
 
Законот гарантира слобода на здружување,  а владата ова право во практиката 
генерално го почитуваше. 
 
в. Слобода на вероисповед   

Законот гарантира слобода на вероисповед, а владата ова право во практиката 
генерално го почитуваше; меѓутоа, преку ограничување на објектот на вршење 
верска служба, законот наметнува извесни ограничувања врз верската практика.   
 
Верските групи се со закон обврзани да се регистрираат во Државната комисија за 
врски со верските заедници. Во 1998 и 1999 година Уставниот суд отфрли неколку 
конкретни услови за регистрација на верските групи. Како последица на тоа, имаше 
конфузија околу тоа кои процедури за регистрација сè уште важат.  
 
На крајот на годината, пред Врховниот суд стоеше отворена жалбата на Охридската 
архиепископија, филијала на Српската православна црква, по одлуката на 
државната комисија од ноември 2004 година со која не и се дозволува да се 
регистрира. Комисијата својата одлука ја донесе врз основа на законот, според кој 
за секоја вероисповед смее да има само регистрирано само по една верска 
заедница; Македонската православна црква е регистрирана како верска заедница од 
независноста на Македонија.   
  
За да може една група да добие дозвола за градење на верски објект, законот 
налага дека таа треба да добие „мислење“од владата. Меѓутоа, со пресудите на 
Уставниот суд од 1998 и 1999 година, од законот беа исфрлени оние делови што на 
владата и даваат овластување да дава мислење, со што практично верските групи 
беа попречени во обезбедувањето градежни дозволи за изградба на верски објекти. 
Во практиката владата генерално не преземаше никакви чекори против верски 
објекти што немаат дозволи.  
 
Законот донекаде го ограничува воспоставувањето објекти за богослужба, на 
пример, така што налага дозволата да се обезбеди најмалку 15 дена однапред за 
верски обреди што се одвиваат во објекти што не се соодветно законски 
определени. Исто така, законот вели дека верските активности „не смеат да го 
нарушуваат јавниот ред и мир и не смеат да бидат израз на непочитување на 
верските чувства и други слободи и права“ на лица што не се припадници на таа 
конкретна вероисповед. Повеќето од овие одредби владата активно не ги 
спроведуваше, но дејствуваше кога ќе беа доставени поплаки.  
 
Иако за изведување верски обреди во приватни домови не треба да се бара 
дозвола, припадниците на Охридската архиепископија од пријавија дека на 30 април 
полицијата ја прекинала верската служба во еден приватен стан во Драчево и од 
верниците барала да ги покажат личните карти.  
 
На 26 јули Зоран Вранишковски од Православната архиепископија, кого Српската 
православна црква го признава за охридски архиепископ, почна со отслужувањето 
на 18-месечната затворска казна за поттикнување верско нетрпение. Обвиненијата 
против Вранишковски се однесуваа на приватни верски богослужби што беа 
одржани заедно со Српската православна црква, и на неговата наводна одговорност 
за верскиот календар во кој Македонската православна црква се нарекува 
„последното упориште на комунизмот“, а нејзините верници еретици. Апелациониот 

и Врховниот суд ја отфрлија неговата жалба. Вранишковски призна дека е тој автор 
на текстот за календарот, но не и дека тој го направил и го дистрибуирал. Освен тоа, 
на Вранишковски му беше наложено да ја издржува претходно суспендираната 12-
месечна затворска казна за незаконско преземање овластување преку крштавка на 
една роднина во една македонската православна црква во 2003 година во 
близината на Битола. Покрај тоа, во месец септември општинскиот суд во Велес го 
прогласи Вранишковски виновен за проневера и го осуди на уште две години затвор; 
до крајот на годината не беше завршено судењето по уште едно обвинение за 
проневера.  
 
На странските државјани што влегуваат во земјата со намера да се занимаваат со 
верска дејност или да вршат верски богослужби, законот им налага да добијат 
одобрение од Државната комисија за односи со верските заедници. Кога 
поднесуваат барање за виза, лицата што планираат да се занимаваат со верска 
дејност на Комисијата мораат да и приложат писмо покана од претставници на 
регистрирана верска група во земјата, а потоа Комисијата издава писмо со 
одобрение што се приложува заедно со барањето за добивање виза. Одобренијата 
вообичаено беа издавани во рок од една недела.  
 
Една калуѓерка родум од Полска што била поврзана со Охридската архиепископија 
тврдеше дека во септември 2004 година Министерството за внатрешни работи не и 
ја продолжила дозволата за престој; според законот, Архиепископијата не смее да 
спонзорира странски верски работници зашто не и е дозволено да се регистрира, 
согласно законот со кој е дозволена само по една група за секоја вероисповед.  
 
На крајот на годината Еврејската заедница пријави дека биле разрешени сите 
неразрешени имотни побарувања на заедницата што се во врска со 
национализацијата на верски имоти од поранешна Југославија. Меѓутоа, Заедницата 
изрази извесно негодување поради враќањето на имотот на жртви на Холокаустот 
што останале без наследници, како што тоа е предвидено со еден закон од 2000 г. 
Иако беше вратена доволно голема површина земја за да може Еврејската заедница 
во септември да почне со изградбата на меморијалниот центар посветен на 
Холокаустот, владата изврши проценка на побарувања за оштета само на еден мал 
дел од другите побарувања за враќање на имот во име на еврејската и на други 
верски заедници.  
 
 
Злоупотреби и дискриминација во општеството  
 
Имаше изолирани пријави на вандализирање на верски имоти. Охридската 
архиепископија пријави дека најмалку петпати е сосила влезено или се 
вандализирани приватни станови чии сопственици се нејзини членови. Членови на 
групата изјавија дека на 25 јуни и на 11 јули полицајци наводно ги убедувале во 
иднина да не пријавуваат случаи на насилство или вандализам што се упатени кон 
оваа група.   

На крајот на годината остана неразрешен спорот за сопственост меѓу верската секта 
Бекташи и Исламската заедница околу нивниот верски објект во Тетово. Бекташите 
покренаа судска постапка против владата со што бараа таа да ја врати 
национализацијата на имот од поранешна Југославија, како и судска постапка 
против Исламската заедница, која во 2000 година го зазеде комплексот и продолжи 
таму да држи богослужби на кои не им беше дозволено присуство на припадниците 
на бекташката заедница.   
  
Еврејската заедница процени дека во земјата живеат околу 600 Евреи. За разлика 
од претходната година, немаше пријави за антисемитски дејствија.  
 
За повеќе детали, в. Меѓународен извештај за верска слобода за 2005 г.  
 
г. Слобода на движење во земјата, патување во странство, емиграција и на 
враќање во земјата  
 
Законот ги гарантира овие права, а владата во практиката нив генерално ги 
почитуваше.  
 
Со закон е забрането присилно прогонување и владата не го применуваше. 
 
Според Уставот, секој југословенски граѓанин што во 1991 година имал легален 
престој во земјата може да добие државјанство со поднесување обична молба; 
меѓутоа, и натаму остана проблемот со неразрешениот статус на државјанство на 
долгорочните постојани жители.   
 
Министерството за внатрешни работи тврдеше дека овој проблем е решен; 
амандманот од 2002 г. на Законот за државјанство привремено ги олесни условите 
за натурализирање за странски државјани што се во брак со македонски државјани, 
за лица без државјанство и за лица со статус на бегалци.  
 
 
Внатрешно раселени лица (ВРЛ)   
 
На крајот на годината владата пријави вкупно 831 внатрешно раселено лице, од кои 
повеќето се наоѓаа во колективни центри. Овој број беше намалување од преку 
1.180 внатрешно раселени лица што беа пријавени претходно во текот на годината.  
 
Внатрешно раселените лица добиваа основна помош, главно од меѓународната 
заедница, и имаа мал број можности да се ангажираат во дејности од кои може да 
се заработува. МКЦК на некои од внатрешно раселените лица им имаше помогнато 
со проекти од кои може да се заработува во секторите на земјоделието, 
сточарството и занаетчиството, но во 2004 година постепено ја повлече програмата. 
Министерството за труд и социјална политика беше надлежно за програмите за 
внатрешно раселените лица.  

Некои групи ВРЛ, од кои најмногубројни се етничките Македонци, тврдеа дека тие не 
можат да се вратат во своите домови поради недоволната сигурност во тие региони. 
Имаше непоткрепени пријави на подметнати пожари во домови во некои од тие 
региони што привремено раселените лица ги обновиле, особено во општината 
Арачиново каде што населението е претежно етнички албанско. Некои ВРЛ тврдеа 
дека владата не обезбедила соодветна поддршка или поттик за тие да се вратат во 
своите домови. Други внатрешно раселени лица тврдеа дека успеале да се вратат 
во своите домови, на пример, во Арачиново, и дека притоа никој не им се заканувал.   
 
Во текот на годината владата на голем број внатрешно раселени лица им вршеше 
притисок да се вратат во своите домови така што ги информираше дека ако не го 
сторат тоа, на крајот ќе им бидат намалени или укинати месечните бенефиции.  
 
Заштита на бегалците  
 
Согласно Конвенцијата на ОН од 1951 г. што се однесува на Статусот на бегалците, 
и согласно нејзиниот протокол од 1967 г., со закон е осигурено гарантирањето азил 
или статус на бегалец, а владата има воспоставено систем за обезбедување 
заштита за бегалци. Во практиката, владата обезбедуваше заштита од присилно 
враќање на лица во земји каде што тие страхуваа од прогонување. Владата одобри 
статус на бегалци и на азил, но само во ретки случаи. Од октомври наваму, од 751 
регистриран случај на лица што поднесле барање за азил, само 34 добиле статус на 
лица под хуманитарна заштита, а ниту едно од нив не добило азил. Статусот лице 
под хуманитарна заштита им е одобрен на вкупно 1.204 лица и таа одлука подлежи 
на годишна ревизија.  
 
Според Канцеларијата на Високиот комесар на ОН за бегалци (УНХЦР), механизмот 
за утврдување статус на бегалец (УСБ) беше достапен и активен, а целокупниот 
процес беше генерално воден на задоволителен начин. Законите за утврдување на 
статусот бегалец во земјата се сметаа за задоволителни, но во некои случаи беше 
неадекватно имплементирањето на процедурата на УСБ. УНХЦР евидентира 
значителни слабости во техниките на интервјуирање на бегалците и заедно со 
службеници во Министерството за внатрешни работи работеше на нивното 
подобрување. Посериозен пропуст во процесот на УСБ што го евидентира УНХЦР 
беше отсуството на ефикасен систем на жалби за оние лица на кои првично не им 
беше одобрен статусот на бегалци или азиланти. УНХЦР пријави дека Врховниот 
суд обично само површно ги разгледувал жалбите што биле одбиени од 
административните судови, со што едноставно била запечатена одлуката на 
комисијата да не ја одобри жалбата.    
 
На повеќето бегалци и лица што бараа азил во земјата владата им обезбеди статус 
на лица под привремена заштита. Меѓутоа, тој статус важеше само 12 месеци и 
мораше да се обновува. Освен тоа, владата можеше да го укине статусот во секое 
време.  

Во обезбедувањето помош за бегалците владата генерално соработуваше со 
УНХЦР и со други хуманитарни организации.  
 
Иако немаше пријави дека властите ги злоупотребувале или лошо се однесувале 
кон бегалците, некои бегалки беа жртви на сексуална злоупотреба од стана на лица 
што не се државни службеници. Немаше никакви докази дека бегалките биле цел на 
ваквите дејствија поради нивниот бегалски статус.  
 
Имаше цврсти докази што упатуваа на заклучокот дека во процесот на 
утврдувањето на статусот бегалец Ромите бегалци беа дискриминирани, што 
претставува одраз на општата дискриминација на Ромите во општеството. Меѓутоа, 
имаше генерално висока толеранција кон Ромите бегалци во претежно ромската 
општина Шуто Оризари.  
    
3. дел  Почитување на политичките права: Правото на граѓаните да ја сменат 
власта во својата земја   
 
Законот на граѓаните им го гарантира правото на мирен начин да ја сменат власта 
во својата земја, и жителите во практиката ова свое право го остваруваа преку 
повремени избори што се одржуваа врз основа на универзално право на глас.  
 
 
Избори и партиско учество   
 
Последните претседателски избори се одржаа во април 2004 г. Меѓународните 
набљудувачи и двата круга на гласањето ги окарактеризираа како задоволителни, 
но во некои делови од земјата евидентираа сериозни нерегуларности во вториот 
круг. Опозиционата партија ВМРО-ДПМНЕ ги оспори резултатите од гласањето врз 
основа на нерегуларности; меѓутоа, меѓународните набљудувачи заклучија дека 
овие нерегуларности не влијаеле значително врз крајниот исход од изборите.  
 
На изборите во март се гласаше за градоначалници и членови на советот во 84 
општини во државата и во градот Скопје. На 10 април во 20 општини се одржа уште 
една дополнителна делумна гласачка рунда што наметна прегласување во тие 
региони. Меѓународните набљудувачи утврдија дека изборите, први по промените 
на општинските граници во 2004 година, беа генерално добро водени, но во некои 
региони во земјата не ги задоволуваа меѓународните стандарди.  
 
Како последица од инциденти во кои имаше насилство, затворени беа најмалку 
седум гласачки места, а меѓународните набљудувачи на неколку гласачки места 
забележаа полнење на гласачките кутии, најмногу во региони населени со етнички 
Албанци. Опозиционата партија на етничките Албанци ДПА го бојкотира вториот 
круг на гласањето и потоа се повлече од парламентот, повикувајќи се на сериозни 
нерегуларности за време на изборите и, по нивно мислење, неуспехот на владата 
соодветно да ги разреши.  

Во муслиманските заедници, особено меѓу потрадиционалните етнички Албанци, на 
жените им беше одземано правото на глас поради практиката на семејно гласање 
или гласање преку претставник, што во нивно име го вршат машките членови на 
семејството.  
 
Од 120 места во парламентот 24 беа жени, а во Владата од 19 министри 3 беа жени. 
Според законот, и на национални и на општински избори, 30% од кандидатите на 
гласачкиот список на секоја партија мора да бидат жени.  
 
Од 120-те места во парламентот, 26 беа етнички Албанци, 1 муслиман, 1 Ром, 3 
Турци, 2 Срби, 2 Бошњаци и 1 Влав. Во Владата која брои 19 члена, 6 беа од 
редовите на малцинствата.  
 
 
Корупција во владата и транспарентност   
 
Корупцијата беше проблем во извршната и во судската гранка на власта. Особена 
загриженост предизвикуваа случаите на корупција во полицијата и во судскиот 
систсем (в. 1. дел, г., и 1. дел, д.). Државната антикорупциска комисија беше 
надлежна за спроведување истрага во врска со обвиненијата за корупција како и за 
поплаките што ги поднесуваа граѓаните. Во текот на 2004 година во Комисијата 
стигнаа 627 поплаки во врска со работењето на државните тела, процедурата за 
приватизација, судските процедури и со други релевантни случаи. Како одговор на 
тоа, Комисијата иницира 23 истражни постапки и даде препораки за 33 иницијативи 
за борба против корупцијата.  
 
Комисијата ги обвини владините институции дека немаат политичка волја за борба 
против корупцијата. Кога владата при ребалансот на буџетот значително ги намали 
финансиските средства што и беа на располагање на Комисијата, таа ја обвини 
владата дека тоа го прави намерно за да ја кочи во работата.  
 
Во текот на годината, најмногу како резултат на критиките од јавноста и од 
меѓународната заедница, судовите разрешија извесен број крупни корупциски 
случаи што долго време беа отворени, а во кои беа инволвирани поранешни 
владини функционери. Во март судот го осуди по обвиненијата за поткуп Љупчо 
Поповски, поранешен функционер во Министерството за одбрана од редовите на 
владеачкиот Социјал-демократски сојуз на Македонија, и му изрече затворска казна 
во траење од преку две години. И поранешниот градоначалник на општина Шуто 
Оризари, населена главно со ромска попупација, беше еден од оние што беа 
осудени во судски процеси за корупција.  
 
Никола Тасев, поранешен генерален директор на издавачката куќа Нова 
Македонија, кој поради продажбата на 70% од компанијата во предвечерјето на 
парламентарните избори во 2002 година беше обвинет за злоупотреба на 
функцијата, во Основниот Суд I во Скопје во месец април беше осуден на 4 години 
затвор. Бесник Фетаи, кој во времето на приватизацијата беше министер за 

економија, беше ослободен од слични обвиненија. Пред ликвидацијата во 2003 
година, Нова Македонија беше најголемата издавачка куќа во земјата. Во земјата 
нема закон со кој на граѓаните им се гарантира пристап до владини информации.  
 
4. дел  Ставот на владата во врска со меѓународната и невладина истрага во 
врска со наводните кршења на човековите права   
 
Извесен број домашни и меѓународни групи за човекови права генерално работеа 
без ограничувања од страна на владата, вршеа истрага и ги објавуваа своите 
сознанија за случаи во врска со човекови права. Претставниците на власта 
генерално ги прифаќаа нивните гледишта. 
 
Во земјата работеа преку четири илјади домашни и меѓународни регистрирани НВО, 
меѓу кои ФОРУМ, Transparency International, Мост, Македонскиот Хелсиншки комитет 
и НВО посветени на конкретни каузи, како што се правата на Ромите, трговијата со 
луѓе и правата на граѓаните на глас.  
 
ОБСЕ ги предводеше напорите на меѓународната заедница за ангажирање на 
владата во врска со прашања од областа на човековите права. Мониторинг мисии 
на ОБСЕ и на ЕУ и натаму продолжија со имплементирањето проекти за 
унапредување на релацијата меѓу етничките Македонци и етничките Албанци.  
  
Јавниот правобранител има мандат да ја подобрува состојбата со недискриминација 
и рамноправна застапеност на малцинствата и работеше во шест локални 
канцеларии во земјата. Јавниот правобранител има законско право да ги посетува 
сите лица што се наоѓаат во притвор, меѓу нив и лицата што се во притвор пред 
судење, а службениците од јавното правобранителство слободно го искористуваа 
ова свое право во текот на годината. Народниот правобранител утврди дека 
институциите на власта ги прекршиле правата на поединци во 569 случаи, или 
приближно 29% од поплаките примени во 2004 година. Во повеќето случаи се 
работеше за кршење на судски процедури, злоупотреба од страна на полицијата и 
за работнички и сопственички права. Владата ги спроведе препораките на јавниот 
правобранител во 73%  од овие случаи, но во некои од нив не ги достави 
информациите што јавниот правобранител ги бараше во текот на истрагата.   
  
Владата генерално соработуваше со МСПЈ. Во март судот во Хаг подигна 
обвиненија против двајца етнички Македонци - поранешниот министер за внатрешни 
работи Љубе Бошковски и поранешниот полицаец Јохан Тарчуловски - осудени за 
соучесништво во убиството на етнички албански цивили во Љуботен во 2001 година.  
 
 
5. дел   Дискриминација врз основа на раса, пол, хендикепираност, јазик или 
социјален статус 
 
Законот гарантира еднакви права за сите граѓани, без оглед на нивниот пол, раса, 
хендикепираност, или социјален статус; меѓутоа, и натаму продолжи општествената 

дискриминација против етничките малцинства, особено против Ромите, а заштитата 
на правата на жените и натаму  претставуваше проблем. 
 
Жени 
 
Домашното и друго насилство врз жените беше постојан и чест проблем; една 
анкета покажа дека една од четири жени изјавуваат дека се жртви на физичко или 
психичко домашно насилство. 
 
Културолошките норми, како што е загриженоста на жртвите да не се посрамоти 
семејството, ги обесхрабруваа луѓето да пријавуваат извршено насилство врз жени, 
а жртвите на домашно насилство ретко поднесуваа кривични пријави. Иако законот 
точно го утврдува домашното насилство како криминално дејствие и пропишува 
големи казни за прекршителите, владата не обезбеди задолжителна обука за 
полицијата, обвинителите и за судиите, а законот ретко се применуваше. Иако 
забраната за пристап на граѓани со цел да се заштитат жртвите на домашно 
насилство е обезбедена со закон, во некои случаи полицајците не знаеја за 
одредбите на законот со кои по службена должност можат да ги заштитат жртвите 
на семејно насилство, па често не реагираа на обвинувањата за домашно 
насилство. 
 
Владата раководеше со шест засолништа со ограничен капацитет и , за жртвите на 
домашно насилство од Скопје финансираше државна телефонска линија со која 
раководеше една национална НВО. Локалните НВО што работат против домашно 
насилство во голема мерка зависеа од меѓународна донаторска помош. Јавната 
грижа за насилството врз жените во медиумите генерално не беше многу застапена, 
иако некои организации на жените работеа на подигање на свеста по ова прашање. 
 
Иако е силувањето категорично забрането со закон, каде што спаѓа и силување на 
сопружник, за осудување се потребни докази за пенетрација како и за активно 
спротивставување од страна на жртвата. Овие услови се поригорозни во споредба 
со други насилни криминални дејствија. За силување или за насилен сексуален 
напад се добива затворска казна во траење од 1 до 15 години. За некои случаи на 
силување беа поведени судски постапки во оваа година. Како и со домашно 
насилство, службениците на полицијата и судството не сакаа да гонат на суд случаи 
на силување на сопружници, а многу жртви не истапија поради општествената 
стигма.  
 
Иако проституцијата е забранета со закон, законот не секогаш се применува. 
Депортирани беа некои странски државјанки што беа обвинети дека самите себеси 
се проституирале, а некои мажи беа гонети за „посредување“ во проституција. 
 
Трговијата со жени заради сексуална експлоатација беше проблем (в. 5. дел, 
трговија со луѓе).  

Сексуалното вознемирување на жените на работното место се јави како проблем, 
особено во приватниот сектор. Иако законот конкретно не го регулира сексуалното 
вознемирување, според законите против дискриминација тоа може да се гони како 
кривично дело; меѓутоа, ова во практиката не се случи. Иако жените и натаму беа 
помалку застапени во повисоките структури на власта и на приватниот сектор, 
неколку жени се истакнаа во својата професија, како што е вицепремиерката, 
министерката за надворешни работи и министерката за правда. 
 
Жените од некои делови на заедницата на етничките Албанци немаа еднаков 
пристап кон вработување и образование заради традиционалните и верски 
ограничувања во нивното образование и учество во општеството. Во некои албански 
заедници на жените им беше одземено правото на глас зашто мажите практикуваа 
да гласаат во име на женските членови на семејството (в. 3. дел). 
 
Одделот за промоција на родовата еднаквост во рамките на Министерството за труд 
и социјална политика е надлежен за обезбедување на правата на жените, но 
немаше правно овластување агресивно да се бори против дискриминацијата.  
 
Иако според законот мажите и жените треба да бидат еднакво платени за иста 
работа, сè уште се забележува дискриминација во примањата во однос на жените, 
особено во приватниот сектор. Иако законот забранува жените што се на породилно 
да добијат отказ, во практиката продолжува дискриминацијата против бремените 
жени. 
 
Меѓу другите активности, групите што се залагаа за правата на жените против 
домашното насилство се бореа со организирање кампањи за подигање на свеста, со 
зголемување учеството на жените во политиката така што кандидатките ги обучуваа 
за функција во локалната самоуправа, го подобруваа пристапот на жените кон 
правните услуги и промовираа отворање мали и средни претпријатија. 
 
Деца 
 
Владата се посвети на остварување на правата на децата и на нивната социјална 
заштита; меѓутоа, ова беше значително лимитирано поради ограничени ресурси. Во 
канцеларијата на народниот правобранител имаше посебно одделение за деца, 
делумно финансирано од Детскиот фонд на ОН (UNICEF), што врши истрага по 
поплаки за кршење на правата на децата. Министерството за труд и социјална 
политика е надлежно за социјалната заштита на децата. 
 
Образованието е задолжително до осмото одделение или до 16-годишна возраст; 
меѓутоа, некои деца воопшто не влегоа во образовниот систем. Министерството за 
образование информира дека 95 % од децата се запишаа на училиште; немаше 
официјални податоци за посетеноста на училиштата и за тоа колкав е бројот на 
деца што немаат пристап до образование. Основното и средното образование беа 
бесплатни; меѓутоа, учениците мораа сами да ги набават книгите и другите 
материјали. 

 35



 
Речиси 90% од децата што завршиле основно образование продолжиле во средно 
образование; меѓутоа, девојчињата од некои етнички албански заедници не одат ни 
во основно ни во средно училиште. Околу половина од учениците од етничките 
малцинства не продолжија во средно образование заради недоволниот број часови 
на јазиците на малцинствата во средните училишта и заради тоа што во многу 
рурални етнички албански семејства се верува  дека девојките треба да се повлечат 
од училиште на 14-годишна возраст. 
 
Според лидерите на ромските заедници, до 10 % од ромските деца никогаш не се 
запишале на училиште. Од оние што се запишале, 50% го напуштиле училиштето до 
петто одделение, а само 35-40% завршиле осмо одделение. 
 
Како и во претходните години, поплаките најчесто се однесуваа на лошите физички 
услови во училиштата и на недоволниот број училници, особено во западниот дел 
на земјата, кој е претежно етнички албански, а родителите и учениците понекогаш 
протестираа поради ваквите услови. Момчињата и девојчињата генерално имаа 
еднаков пристап кон образованието, освен во етничките албански региони. 
 
Здравствената заштита на децата генерално беше соодветна, но отежната од 
генерално тешката економска состојба во земјата и од слабиот државен систем на 
здравствена заштита. 
 
Злоупотребата на деца беше проблем во некои региони. Според статистичките 
податоци на Министерството за внатрешни работи, се намали бројот на пријавени 
случаи на сексуална злоупотреба на деца; во текот на целата година беа пријавени 
37 случаи. Центрите за социјална работа при Министерството за труд и социјална 
политика, како и Инспекторатот за малолетничка деликвенција при Министерството 
за внатрешни работи се надлежни за решавање на случаи со злоупотреба на деца. 
Во оваа област се активни и невладини организации. 
 
Бракот меѓу деца релативно често се случува во ромската заедница и поретко во 
етничката албанска заедница. Тешко беше  да се процени до кој степен има 
малолетнички бракови во ромската заедница бидејќи таквите бракови честопати не 
беа регистрирани. Пописот што во текот на годината го изврши НВО „Даја“ врз 960 
Ромки покажа дека 54% првото дете го родиле до својата 18-годишна возраст, а 3% 
се породиле на возраст од 12-14 години. 
 
Понекогаш имаше трговија со девојки за сексуална експлоатација (в. 5. дел, 
Трговија со луѓе).  
 
Возрасните Роми често ги организираа децата Роми во групи и ги тераа да питаат за 
пари на фреквентни раскрсници, улични ќошиња, и во ресторани и кафулиња (в. 6. 
дел,  г.). Според некои процени, некаде меѓу 500 и илјада деца во земјата беа на 
улица, најмногу Роми. Со меѓународна поддршка, Министерството за труд и 
социјална политика раководеше со Дневниот центар за децата од улица. 

Министерот за труд изјави дека до денеска во Центарот се згрижиле најмалку 265 
деца. 
 
Трговија со луѓе 
 
Трговијата со луѓе е забранета со закон; меѓутоа, имаше пријави дека со луѓе се 
тргувало кон земјата, низ неа и, во помала мерка, надвор од земјата. 
 
Трговијата со луѓе за сексуална експлоатација, насилна работа или слугување, 
ропство и слични односи се сметаат за кривичен прекршок. За повеќето кривични 
прекршоци со трговија со луѓе законот предвидува најмала казна од 4 години и 
најмалку шест месеци за уништување документи за идентификација на луѓето со кои 
се тргува. Лицата осудени за организирање трговија со луѓе задолжително добиваат 
затворска казна во траење од најмалку 8 години и од 1 до 10 години за соучество во 
кривичниот прекршок трговија со луѓе. Законот предвидува казна во траење од 
најмалку шест месеци за лица што свесно употребуваат или на други лица им 
овозможуваат сексуални услуги од жртвата на трговија со луѓе. Задолжителната 
казна за трговија со деца или за свесна сексуална експлоатација на деца и 
малолетници изнесува не помалку од осум години. 
 
Во текот на годината судски беа гонети најмалку 32 случаи поврзани со трговија со 
луѓе, во споредба со 20 случаи во 2004 г. Во изминатата година 83 лица беа осудени 
и им беше изречена казна за трговија со луѓе. Дилавер Бојку Леку, најозлогласениот 
осуден трговец со луѓе во земјата, остана во еден скопски затвор откако во 2004 г. 
беше осуден за „посредување“ во проституција. Бидејќи беше сместен во затвор со 
„отворен режим“ кој е либерален во поглед на отсуството, меѓународните 
набљудувачи беа загрижени дека Бојку ќе може да ги заплашува сведоците за 
време на дозволеното отсуство од затворот. 
 
Државната комисија за превенција и борба против трговија со луѓе ги координираше 
напорите на владата да се бори против трговијата со луѓе. Во напорите за 
спречување на трговија со луѓе учествуваше и Министерството за внатрешни работи 
и во главната единица во Скопје редовно вработи неколку лица од органите на 
прогонот. Исто така, назначи и полициски сили за борба против организираниот 
криминал, за да се борат против трговијата со луѓе на локално ниво. Владата 
рутински соработуваше со државните организации од соседните земји, особено со 
членките на Иницијативата за соработка на земјите од југоисточна Европа. 
 
Во мај парламентот донесе Закон за заштита на сведоци со цел да се олесни 
сведочењето за случаи на трговија со луѓе и во други деликатни случаи. Најмалку во 
еден случај на сведок што беше вратен во земјата на потекло му се овозможи да 
сведочи против нејзиниот трговец со луѓе преку дигитална видеоконференциска 
врска. Во најмалку 12 случаи Министерството за внатрешни работи и Асоцијацијата 
на јавни обвинители го организираа транспортот за сведоците до судницата и ја 
обезбедија нивната заштита. 

Иако земјата продолжи да биде главно транзитна и целна точка на трговијата со 
луѓе, службените и други лица признаа дека беше и појдовна точка за мал број на 
жртви на трговијата со луѓе. 
 
Со жени од земјата се тргуваше низ бивша Југославија. Службениците на 
Министерството за внатрешни работи информираа дека во текот на годината 
трговијата со луѓе беше во надолен тренд. Меѓутоа, невладините организации и 
меѓународната заедница известија дека имало и други случаи на внатрешна 
трговија со луѓе. Немаше сигурна статистички податоци, но стручњаците што 
работеа во оваа област во ОБСЕ и други агенции проценија дека во текот на 
годината се тргувало со меѓу 200 и 400 жени до или од земјата, најчесто за 
сексуална експлоатација. Главните извори на жртви на трговијата со луѓе беа 
Молдавија, Романија, Албанија и Бугарија, а жртвите што транзитираа низ земјата  
најчесто беа на пат за Србија и Црна Гора (како и Косово), Албанија и за Западна 
Европа. 
 
Во текот на годината беа пријавени четири случаи на трговија со девојчиња. Во 
некои извештаи се велеше дека сопственици на салони за масажа регрутирале 
малолетни девојчиња заради давање сексуални услуги на клиенти. Во најмалку 
еден случај власта затворила салон за масажа што работел на овој начин. 
 
Жените со кои се тргувало биле терани да работат како проститутки, често 
преправени како танчарки, хостеси или келнерки во локалните клубови. 
Полициските рации и сведочењето на жртвите потврдија дека жртвите на трговија 
со луѓе биле изложени на закани, насилство, физичко и психолошко малтретирање и 
одземање на документите за да се обезбеди послушност. 
 
Како резултат на тоа што немаше ништо ново во случајот во 2004 г., во кој во 
трговија со луѓе во Гостивар беа инволвирани полицајци, беше суспендиран еден 
полицаец додека да заврши неговото судење по кривичното обвинение за 
злоупотреба на службена должност и трговија со луѓе. Иако постапката заврши пред 
судењето, до крајот на годината не беше закажано сослушувањето. На крајот на 
годината, двајцата полицајци што сведочеа во полза на трговецот со луѓе Дилавер 
Бојку Леку беа под истрага за можно соучество во трговија со луѓе. 
 
Во текот на  годината, Меѓународната организација за миграција им помогна на две 
жртви на трговија со луѓе во локалното засолниште, со кое раководеше со поддршка 
на владата и на локална НВО. 
 
Лица со посебни потреби  
 
Дискриминацијата врз база на хендикепираност е забранета со закон; меѓутоа, 
дискриминација на хендикепирани лица имаше при вработување, во образованието, 
во пристапот до здравствена грижа и бенефициите што ги нудат другите државни 
служби. Нема закони или регулативи кои налагаат објектите да имаат обезбеден 

пристап за лица со специјални потреби и многу јавни згради и натаму останаа 
недостапни за луѓе со физички хендикеп. 
 
Оние што ги бранат правата на лицата со посебни потреби велеа дека 
работодавците нерадо вработуваат лица со посебни потреби и дека потешкптооте 
во пристапот кон образованието и другите можности ги спречуваат целосно да се 
интегрираат во општеството. 
 
Во соработка со невладините организации, меѓупартиската парламентарна лоби 
група за правата на лицата со посебни потреби работеше на развојот и промоцијата 
на сеопфатно законодавство со кое ќе се промовираат правата на лицата со 
хендикеп. Групата се фокусираше на измена на законите за урбано планирање и 
изградба. 
 
Министерството за труд и социјална политика беше надлежно за интегрирањето на 
лицата со хендикеп во економскиот живот и за плаќањето придонеси. UNICEF 
имплементира неколку проекти чијашто цел беше да се задоволат потребите на 
децата со хендикеп. 
 
Национални/расни/етнички малцинства 
 
Според пописот од 2002 г., 64,2% од населението беа етнички Ммакедонци; 25,2% 
етничко албанско; 3,9% етничко турско; 2,7% ромско; 1,8% етничко српско; 0,8% 
бошњачко и 0,5% влашко. 
 
Во текот на годината имаше уверливи извештаи за полициско насилство врз 
Ромите,  како што беа тепање при апсење и за време на притвор (в. 1. дел, в.), како 
и случаи на општествено насилство.  
 
Во текот на годината постојано доаѓаше до инциденти на меѓуетничко насилство. На 
пример, на 26 август, селани етнички Албанци од Челопек ги спречија етничките 
Македонци да го одбележат убивањето на двајцата етнички Македонци на 
локацијата кај мотел „Бриони“, кој беше срушен брзо по завршувањето на 
конфликтот во 2001 г. Локацијата кај мотелот продолжи да биде предмет на имотна 
расправа поврзана со етничката припадност меѓу албанските селани и 
македонските сопственици на срушената зграда. Во септември, тројцата етнички 
Албанци обвинети за организирање на толпата што ги спречи етничките Македонци 
да го одбележат настанот не се појавија во судот во Тетово на сослушување на 
обвиненијата против нив. 
 
Во септември полицијата интервенираше за да запре голема тепачка меѓу 
учениците етнички Македонци и учениците етнички Албанци во едно средно 
училиште во Струга; од 2003 година наваму, вакви судири се секојдневие за градот. 
Иако меѓуетничката тензија во училиштата продолжува да биде проблем, во 
споредба со 2004 г., се намали бројот на сериозни расправии во врска со етнички 
прашања меѓу родителите и директорите на училиштата. Учениците од различни 

етнички групи понекогаш учеа во различни смени или во целосно разделени згради, 
најчесто по барање на родителите. На пример, во Шемшево, родителите на 
етничките Македонци не сакаа да ги пратат децата во мешани училишта, па ги 
праќаа во моноетнички училишта во соседните гратчиња Јегуновце и Жилче. 
 
Иако меѓуетничката тензија продолжи, една анкета спроведена во  мај покажа дека 
за првпат во седум години најголемиот дел на етнички Албанци и етнички 
Македонци имаат поволно мислење за другата етничка група. 
 
Етничките Албанци продолжија да се жалат на распространета официјална 
дискриминација. Беа загрижени зашто бавно го постигнуваа она што тие го сметаа 
за пропорционална застапеност во владините министерства, додека етничките 
Македонци често тврдеа дека без оглед на тоа како работат, нив ги отпуштаат 
секогаш кога треба да се намалува бројот на вработените. Некои етнички Албанци 
тврдеа дека им е практично одземено правото на глас со тоа што се 
дискриминирани при одлуките за државјанство. Во барем еден случај етничка 
Албанка се пожали дека нејзиното барање за државјанство било одбиено, иако 
тврдеше дека ги задоволила потребните критериуми. 
 
Иако имаше некаков напредок и обиди за регрутација, етничките Албанци и натаму 
останаа недоволно застапени во војската и во полицијата.  
 
Според законот, јазиците на етничките малцинства мораат да се признаат како 
дополнителни официјални јазици во областите во кои тие малцинства изнесуваат 
најмалку 20% од населението. Во тие области, државјаните имаа право да 
комуницираат со локалните канцеларии на централната влада на јазикот на 
малцинството и да добиваат одговори и лични документи на истиот јазик; меѓутоа, 
ова во практиката секогаш не се случуваше. Според законот, лицата осудени за 
криминално дејствие имаат право на превод на државна сметка на сите релевантни 
судски постапки; меѓутоа, ова не се случуваше секогаш во практиката. 
 
Со закон е предвидено основно и средно образование на јазиците на етничките 
малцинства, а основното образование претежно беше достапно на македонски, 
албански, турски и на српски јазик. Продолжи да расте бројот на учениците од 
етничките малцинства што се стекнаа со средно образование на својот мајчин јазик; 
меѓутоа, етничките Албанци се жалеа дека јавните образовни ресурси не се 
распределуваат пропорционално со етничката застапеност групи во рамките на 
вкупната популација. 
 
Етничките малцинства и натаму беа недоволно застапени на универзитетско ниво, 
иако имаше напредок во зголемување на бројот на студенти од малцинствата. Во 
јули владата го акредитира Тетовскиот универзитет, каде што е албанскиот главниот 
јазик на кој се држат предавања. На четирите факултети на универзитетот се 
запишаа повеќе од шест илјади студенти. 

И етничките Турци се жалеа на владина, општествена и културолошка 
дискриминација. Најмногу беа загрижени за бавното напредување во 
постигнувањето еднаква застапеност во владините институции, непостоењето на 
општини со турско мнозинство во реорганизацијата на општините во 2004 г. и за 
недоволното образование и медиуми на турски јазик. 
 
Ромите се жалеа за широка етничка дискриминација. Невладините организации и 
меѓународните експерти известуваа дека на  Ромите често им било оневозможено 
да се вработуваат, да имаат пристап кон фондовите за јавно здравствена заштита и 
влез во локали како што се ресторани и кафулиња. 
 
Ромите имаа највисока стапка на невработеност и најнизок личен и семеен приход, 
беа најмалку образовани, со стапка на морталитет повисока од сите други етнички 
групи во земјата. Иако се веруваше дека невработеноста кај Ромите изнесува над 
70%, владата на Ромите им обезбедуваше многу мал број социјални услуги.  
 
На крајот на годината имаше 2.169 Роми бегалци што останаа во земјата по 
косовскиот конфликт од 1999 г. Етничките Албанци и, во помала мерка, етничките 
Македонци во земјата непријателски гледаа на бегалците, од кои голем број се 
вселија во Скопје, а некои од нив на фреквентните раскрсници често питаа, миеја 
прозорци на автомобили или продаваа мали предмети. Овие Роми често беа цел на 
вознемирување и на вербални навреди. 
 
 
 
Други видови злоупотреба и дискриминација во општествено  
 
Општеството имаше предрасуди кон хомосексуалците. 
 
6. дел   Права на работникот 
 
а) Право на здружување  
 
 
Законот го гарантира правото за основање и членување во синдикати, и 
работниците тоа го правеа во практиката; меѓутоа, понекогаш владата се мешаше 
во работата на синдикатот. 
 
Иако законот гарантира дека независните синдикати можат слободно да се 
регистрираат во Министерството за труд и социјална политика, некои синдикати 
пријавија пречки, а особено одолговлеквање на процесот на регистрација. Ако не е 
регистриран, синдикатот не може да работи легално. Повеќе од 50% од легалната 
работна сила беа членови на синдикати, а синдикатите особено добро беа 
застапени во јавниот сектор. 

Синдикатите не мораат да бидат зачленети во Сојузот на синдикати на Македонија 
(ССМ), кој одржуваше блиски врски со владините функционери. Во последните 
неколку години се формирани неколку нови синдикати од ССМ, како што се 
синдикатите на новинарите, на полицајците и на земјоделците. 
 
Во јули, најголемиот гранков синдикат на ССМ, Синдикатот на образование, наука и 
култура (СОНК) се одвои од ССМ и стана независен. Некои членови на СОНК 
тврдеа дека по разделбата локалните политички лидери поврзани со владата се 
обиделе да извршат притисок врз членовите на СОНК за да се спротивстават на 
одлуката на водачите на синдикатот. Во септември владата ги прекина преговорите 
за плати со СОНК. Владата ги продолжи преговорите во ноември, откако СОНК 
покажа дека има силна поддршка од членовите и од меѓународните синдикати и 
трудови организации. Во декември СОНК и неколку други синдикати што порано беа 
членови на ССМ формираа нова, независна федерација синдикати, 
Конфедерацијата на слободните синдикати. 
 
Дискриминацијата против синдикатите е забранета со закон; меѓутоа, во практиката 
имаше дискриминација против синдикатите, и работниците во приватни фирми во 
неколку наврати беа отпуштани зашто учествувале во активностите на синдикатите. 
Заради доцнењето во работата судскиот систем, за еден работник може да се 
потребни две до три години за повторно да биде вработен со судска одлука. 
 
Работодавците понекогаш се мешаа во внатрешните работи на синдикатите со тоа 
што доминираа на изборните кампањи на синдикатите или со тоа што на 
синдикалните избори кандидираа сопствени членови. Како резултат на ваквата 
практика понекогаш директор на компанијата се избираше на раководна функција во 
синдикатот на компанијата. Поради тоа работниците понекогаш се плашеа да се 
кандидираат за функција во локалниот синдикат, а синдикалните избори не беа 
секогаш слободни и фер.  
 
б) Право на заедничко организирање и спогодување 
 
Законот гарантира дека синдикатите можат да си ја вршат својата работа без некој 
да им се меша; меѓутоа, владата не секогаш ги спроведуваше овие закони во 
практиката. Законот го заштитува правото на вработените заеднички да се 
спогодуваат, а повеќето подрачни и локални синдикати имаа договори за заедничко 
спогодување. Секој легално вработен работник е покриен со еден од двата договра 
за колективно спогодување, едниот за вработените во јавниот сектор, а другиот за 
вработените во приватниот сектор. За време на колективното спогодување, 
вработените практично имаа многу мала моќ за преговори поради лошата економска 
состојба во земјата, и многу договори за колективни спогодувања не успеаја да 
држат чекор со измените во опкружувањето и на работното место. 
 
Во август парламентот усвои нов Закон за работни односи. Со Законот се 
легализираат хонорарните и привремените работници, кои со претходниот закон не 
беа признати, и ги заштитува правата на вработените на колективно спогодување и 

на штрајк. Меѓутоа, на работодавците им дозволува за време на штрајк да 
„исклучат“, т.е. привремено да отпуштат до 2% од вработените во компанијата ако 
сметаат дека тие вработени се потенцијално насилни или деструктивни.  
„Исклучените“ работници би требало повторно да бидат примени по штрајкот. 
Синдикатите тврдеа дека оваа одредба на работодавците им овозможува за време 
на штрајк од преговорите да исклучуваат синдикални лидери.  
 
ССМ преговараше за два национални договори за колективно спогодување со 
владата, кои ги покриваа јавниот и приватниот сектор, и со кои се воспоставија 
минималните стандарди за работни услови. Во приватниот сектор, гранковите 
синдикати преговараа на државно ниво со соодветните стопански комори, а 
локалните синдикати преговараа со поединечни компании. За колективните 
договори во јавниот сектор се преговараше меѓу подрачните синдикати и 
соодветните министерства. 
 
Правото на штрајк е гарантирано со закон, и работниците во текот на годината во 
практиката го користеа ова право. Законот им дава право на припадниците на 
војската и на полицијата да штрајкуваат, но само ако се придржуваат кон 
рестриктивните упатства и ако продолжат да ги извршуваат своите основни задачи. 
 
Во земјата постои една зона за процесирање на извозот, но во текот на годината таа 
не функционираше. 
 
 
в) Забрана за принудна или задолжителна работа 
 
Законот забранува принудна или задолжителна работа, што се однесува и на 
децата; меѓутоа, имаше пријави дека имало такви практики (в. делови 5. и 6. г.) 
 
 
г) Забрана за работа на деца и минимална старосна граница за вработување 
 
Иако постојат закони и политика што ги заштитуваат децата од експлоатација на 
работното место, како и забрана за принудна или задолжителна работа, владата 
нив нерамномерно ги спроведува. Законот вели дека на лицето што купува, 
продава, чува или зема деца или малолетници за експлоатација ќе му биде 
досудена затворска казна во времетраење од најмалку осум години. 
 
Најниската возрасна граница за вработување е 15 години. Со закон е забрането 
вработување на малолетни лица под 18 години на работно место што е штетно за 
нивното физичко или психичко здравје и за моралот. Со законот исто така е 
забрането деца под 18-годишна возраст да работат во ноќни смени или повеќе од 40 
часа неделно. 
 
Во текот на годината немаше официјални пријави на случаи на работа на деца; 
меѓутоа, имаше докази дека детската работна рака се искористувала во „сивата 

економија“, како што е питањето по улици и продажбата на цигари и други ситни 
предмети на отворени пазари, на улица и по баровите и рестораните, понекогаш и 
навечер. Децата што учествувале во овие активности речиси без исклучок беа Роми. 
Надлежните не ги казнуваа ваквите кршења на човековите права и децата и натаму 
останаа изложени на експлоатација. 
 
Имаше случаи на трговија со деца за сексуална експлоатација (в. 5. дел, 
Трговија со луѓе).  
 
Министерството за труд и социјална политика е надлежно за спроведување закони 
со кои ќе се регулира вработувањето на деца. Владините напори да го елиминираат 
злоупотребувањето на детскиот труд се најчесто неефикасни и макар што постојат  
неопходните закони, ваквата политика и законите многу малку се имплементираат.  
 
Додека владата направи многу малку за да ја разбуди свеста на јавноста за 
злоупотреба на детскиот труд, невладините организации беа активни со тоа што 
организираа работилници за правата на децата. Меѓународните донатори 
поддржуваа програми за да се спречат децата да работат на улица и да се зголеми 
бројот на деца што се под таков ризик за вработување што ќе се запишуваат на 
училиште. 
 
д) Прифатливи услови за работа 
 
Во земјата нема со закон утврдени најниски национални примања. Според 
официјалните статистички податоци, просечната месечна плата изнесува 250 
долари (12,464 денари) и не е доволна за пристоен животен стандард за работникот 
и за неговото семејство. Според статистиката на владата, се проценува дека 29,6% 
од населението живее под линијата на сиромаштијата. 
 
Законот предвидува работна недела од 40 часа, со најмалку 24 часа одмор, со 
годишен одмор и со боледување. Вработените според законот не смеат да работат 
повеќе од 10 часа прекувремено во неделата, 20 часа во месецот, или 190 часа во 
годината. Според колективниот договор меѓу владата и ССМ, вработените имаат 
право на надомест за прекувремена работа што изнесува 135% од редовната плата. 
Освен тоа, вработените што работат повеќе од 150 часа прекувремено годишно 
имаат право на бонус во висина од една месечна плата. Меѓутоа, големата 
невработеност и кревката економска состојба натера голем број вработени да 
прифатат работа што не во согласност со законските норми. Особено во малите 
продавнички, вработените често мораа да работат далеку повеќе од она што е 
пропишано со законот. 
 
Иако има закони и регулатива за безбедноста на вработените, тие не беа стриктно 
применети од Министерството за труд и социјална политика. На вработените 
законот им овозможува да се дислоцираат од ситуации во кои е загрозено нивното 
здравје или безбедност без да си го загрозат работното место во иднина, но во 
практиката работодавците не секогаш го почитуваа ова право. 

